
        
            
                
            
        

    
	М. ХУРМАНХААН

	 

	НОГООН ДЭНЖ

	(жүжиг)

	“МОНГОЛЫН ЗОХИОЛЧДЫН ХОРОО”, “УЛСЫН ХЭВЛЭЛИЙН ХЭРЭГ ЭРХЛЭХ ХОРОО” эрхлэн Улаанбаатар хотноо 1965 онд хэвлүүлсэн “НОГООН ДЭНЖ (Баян-Өлгийн зохиолчдын бүтээл)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НОГООН ДЭНЖ

	(жүжиг)

	 

	Б. Бааст монголчлов.

	 

	ГОЛЛОН ТОГЛОГЧИД:

	Бекбол — 50 гаруй настай, нэгдлийн гишүүнээр халхавч хийж хөдөлмөрт ороогүй яваа чинээлэг хүн.

	Ражан — 50 эргэм настай, Бекболын эхнэр

	Айна — 18—19 эргэм настай, Бекболын эрх танхи охин

	Кулиан — 35—36 орчим настай; Бекболын бэлэвсэн бэр

	Танатар — 16 настай, анхандаа Бекболын хоньчин, сүүлдээ нэгдлийн хоньчин.

	Жархан — 22—23 настай, мөн анхандаа Бекболын хоньчин сүүлдээ нэгдлийн тэргүүний хоньчин

	Рахмет — 46—47 эргэм настай, намын үүрийн нарийн бичгийн дарга

	Дорж — 38 настай, сум нэгдлийн дарга

	Жанаат — 50 гаруй настай, машинт мал аж ахуйн станцын дарга

	Xумар — 26 настай, Жанаатын хүү, нэгдлийн ня-бо

	Рысбай — 44 настай, Хоршооны агент, панзчин.

	Дүгэр — 25 настай, зоотехникч, Жарханы найз.

	Күлжиан — 20 гаруй настай, тракторч Айнагийн үерхдэг хүүхэн Танатарын эх — 55 настай,

	Батаа — Тракторч

	Сатипхаан — Жолооч

	Күлжианы эх — 62 настай

	Сагандаг — Залуу, хуримын ажил хийгч

	Федор — Зөвлөлтийн инженер

	Даулет — Сэргийлэхийн офицер

	 

	Цагдаа, манаач, жолооч бусад хүмүүс оролцоно.

	 

	Жүжгийн үйл явдал нь Баян-Өлгий аймагт, тун саяхны жилүүдэд болсон хэрэг явдлыг үзүүлнэ.

	 


НЭГДҮГЭЭР ҮЗЭГДЭЛ

	Алтайн уулсын хэсэг. Хавар цаг. Тайзны нэг талд дэнж нөгөө талд нь ой модтой гол. Дэнж дээр Жархан, Танатар хоёр «Тогыз кумалак» (есөн хоргол) гэдэг казахын үндэсний тоглоом тоглож байна.

	 

	Жархан — Үгүй, дүү минь, ингэж тавьдаг юм шүү дээ.

	Танатар — Би ч бас мэднэ ээ, ингээд, ингээд...

	Жархан — Ухаантай хүүхэд, ахынхаа үгийг авдаг юм. Зөрөлдөх гэдэг чинь зүггүй л хүүхдийн зан даа. Ингээд тавиач л дээ!

	Танатар — Аа тэгвэл тавилаа (Нэг удаа тавина)

	Жархан — Одоо би тавина (Тавингуутаа) Айна гэртээ юу?

	Танатар — Гэртээ!

	Жархан — Миний тухай юм ярьдаг уу?

	Танатар — Үгүй, юу ч л дуулаагүй...

	Жархан — Хумар тэднийхээр очдог уу?

	Танатар — (гараа сэгсэрч) Ах аа, тэрийг бүр яриад яах вэ, үргэлж л...

	Жархан — Тэгээд, тэд уулзахаараа юу гэж ярьдаг байх юм бэ?

	Танатар — Юу ярих вэ дээ, хүн байвал хулгана мяраасан муур шиг л ингэж (үзүүлж) хүнгүйд Айнагийн дэргэд суугаад л "Айна! Айна минь!" гээд л бугуйнаас нь бариад л үгүй бол мөрөн дээр нь гараа тавьчихсан...

	Жархан — Тэгэхэд Айна юу гэх юм?

	Танатар — Айна юу гэх вэ дээ, нүдний булангаар ингэж л (нүдээ ирмээд) нэг харж инээмсэглэх юм (гэснээ Жархан юм бодож байдал нь нэг л биш болохыг Танатар мэдэнгүүтээ) Үгүй үгүй, би худлаа хэлсэн юм. Айна инээмсэглэх биш, харин хилэнтэй нүдээр ширэв татан, ингэж хараад (үзүүлж)

	Жархан — Аа муу хар түйнагтаж1 үхсэн хурган хуц хухай (хажуугаас нь ёвроно)

	Танатар — Ча хүүе ча. Ай даа энэ муу, таван дэвхрэгийг тэнгэр дээдэс над заяах ч гэж дээ.

	Жархан — Хи! чи өөрөө л ингэж яваа болохоос биш тэнгэр дээдэс, чамайг ингэж яваг гэж заяагаагүй шүү дээ

	Танатар — Би биш ээ, ээж л намайг ингүүлээд байгаа. Чи бод доо. Бекбол гуай нэг үе мянган хоньтой ч байлаа. Гэтэл тэрийгээ бүгдийг өгчихсөн мөртөө ямааны сүүлний үс шиг тожийсон энэ хэдэн мал үлдээгээд авчих юм. Тэгээд энэ хэд нь ядахдаа хотонд ч тогтохгүй, шөнө бүр манаанаас салгахгүй юм. Ай даа! (Харж) Дарга нар айсуй.

	 

	Рахмет, Дорж, Жанаат ирнэ.

	 

	Рахмет — За залуучууд минь сайн л биз дээ?

	Хоньчид — Сайн, та сайн л биз дээ, Рахмет ах аа? 

	Дорж — Таныг сургуульд явснаас хойш, манай энд шинэ сонин юм гарсан шүү, Рахмет гуай! Энэ залуу маань (Жарханыг зааж) За та өөрөө танилгүй яах вэ, Бекболын хоньчин байсан. Одоо манай сайн хоньчдын нэг, шавхийсэн залуу даа. Энэ жил хонь нэг бүрээс кило найман зуун грамм ноос авах зорилго тавиад ажиллаж байна, мань хүн ч нэг бол баатар болно, үгүй бол энгэрээ цоолно гэж гялалзаад л, бид ч их горьдлого тавьж байгаа шүү.

	Рахмет — Ёстой эр хүн! (далан дээр нь алгадаж) Ийм өндөр зорилго тавьсан залуу хүн, салхитай өдрийн шувуу шиг зогсолтгүй хөөрөөд байх хэрэгтэй дээ!

	Жархан — Хичээе, Рахмет ах аа!

	Рахмет — (Танатарт) Чиний нэр хэн бил ээ?

	Танатар — Танатар!

	Жанаат — Энэ чинь өнөө Дина эмгэний жаал байх аа?

	Рахмет — За чи чинь ингэхдээ юу хийж байгаа бил ээ?

	 

	Танатар газар шагайн зогсоно.

	 

	Дорж — Энэ маань одоохондоо Бекболын хонь л хариулсаар байгаа даа.

	Рахмет — Бекболд чинь одоо хүн хариулаад байхаар тийм их мал байгаа юм уу?

	Дорж — Урьдахыг бодвол юухан байх вэ дээ!

	Жанаат — Урьдахыгаа бодвол хувхайрсан л даа

	Рахмет — (Танатарын толгойг илж) За чи чинь нэг иймэрхүү л байгаа юм биз дээ? Ядахдаа энэ хувцсыг нь. За яах вэ. Эр хүн гэдэг чинь элс шороонд дарагддаггүй юм, өсөж өндийнө, учир ч бий, хө. Жархан шиг, за бүр энэнээс ч мундаг эр болох ч юм бил үү, хэн мань мэдэх вэ, тийм үү? (Танатар толгойгоо дохино) За малдаа явцгаа даа, холдчих шиг байна, тэгэхдээ та нар мэдээрэй, юу хэн тоглоомд хожих, түрүүлэхэд, юмны хамаг учир нь байдаг биш. Харин хэн хонио сайн хариулж, их таргалуулахад хамаг учир нь байгаа шүү дээ.

	 

	Жархан Танатар хоёр явна.

	 

	Рахмет — (Есөн хоргол тоглоомыг харж) Аятайхан тоглоом шүү. Би ч багадаа тоглож л байсан юм.

	Жанаат — Би л энийг чинь тоглож ер үзээгүй юм байна.

	Рахмет — Хонь хариулж яваагүй юм чинь аргагүй шүү дээ.

	Дорж — Би л лав энэ тоглоомыг чинь огт үзээ ч үгүй, мэдэх ч үгүй юм байна.

	Рахмет — Энэ чинь нэг ёсондоо хоньчдын даалуу байгаа юм хөдөөгийн хоньчид тоо сурахад их л ашигтай тоглоом доо. Аль вэ, би чамд зааж өгье. (Тоглохыг заана. Жанаат тоомсоргүй, зогсож байснаа)

	Жанаат — Хүүш, эрцүүл минь, та нар чинь хүүхэд болчих оо юу? Та нар чинь тухайлсан алба ажилтай сан биш бил үү?

	Рахмет — Ингэснээр ч хүүхэд болчихгүй л дээ. Дорж шиг хүн хүнтэй ажилладаг хүнд энэ ч бас сонин л юм байгаа юм.

	Жанаат — (Ёжлон инээж) Тэгэхээр Дорж маань ажил хийхгүй харин хоньчидтойгоо «Есөн хоргол» л тоглож байх хэрэг болж байна уу?

	Рахмет — За за таных зөв болтугай!

	Дорж — (Рахметэд) Манайхны энэ жилийн төлөвлөж байгаа газар маань бидний зогсож байгаа энэ ухаа толгойгоос тээр (зааж) харагдаж байгаа Цагаан Жалгын хөндий хүртэл нөгөө тал нь энэ бэлчрээс Улаан Эрэг хүрч байгаа юм. Та ч мэднэ шүү дээ энэ хооронд долоогоос найман зуун га газар элбэг байгаа биз дээ. Энийг бүгдийг нь ашиглах юм гэхэд одоохондоо бидэнд багадахгүй юм байгаа биз дээ?

	Рахмет — Тийм ээ, энэ жилдээ багадахгүй. Энийг бүгдийг нь гартаа оруулчхаад манай нэгдэлд бага зууш биш ээ, тэгээд энэ газрыг хагалах талаар станцтайгаа гэрээ хэлэлцээ хийж тохиролцсон уу?

	Дорж — Бид станцад саналаа тавьсан. Гэвч станцын маань нөхөд зарим зүйлд нь татгалзаад байгаа юм...

	Жанаат — Чи яагаад станцыг дандаа нүд үзүүрлэж байдаг юм бэ, хө. Би ямар чиний аяганы алчуур биш шүү дээ. Мэдэлтэйхэн шиг яривал чинь дээр байх шүү.

	Дорж — Би яах вэ, яг л үнэнийг нь хэлж байна.

	Жанаат — Чи ч яах вэ, болор шиг сүүнээс цагаан уснаас тунгалаг хүн шүү дээ.

	Рахмет — (Жанаатад) Тайвшир, битгий цухалдагтун, юу болоод ингэж шөргөлцөлдөөд байгаа юм бэ?

	Дорж — Жанаат гуай маань Улаан Эргийн хавиар ширэг ихтэй энэ жилдээ хагалж барахгүй гээд байгаа юм.

	Жанаат — Тийм ээ, тэгж хэлсэн. Тэгээд хэлсэн л бол гүйц ээ. Улаан эргийн хавийн газрыг станц энэ жилдээ хагалж амжихгүй.

	Рахмет — Ээ нөхөд минь, маргахаа больё, намынхаа бодлогыг надаар хэлүүлэлтгүй та нар аяндаа мэднэ шүү дээ. Ийм мэдээжийн, тэгээд хийхээс өөр гарцаагүй юман дээр ингэж маргалдахын оронд зөвлөх сарнихын оронд нэгдэх үгийн оронд ажиллах хэрэгтэй юм биш үү? Одоо ингээд хэдүүлээ очъё, станцынхаа хүч бололцоо нь юу байгаа юм бэ, түүнийг нь үзэж судалъя, ингэхэд л бол оо юм биш үү?

	 

	(Тэд явна. Газар хагалж байгаа тракторын дуу хүнгэнэж хүмүүсийн дуу чимээ сонсогдоно. Түр хүлээлт. Айна гарч ирнэ)

	 

	Айна — Яасан гайхалтай юм бэ. Бужигнаад л байх юм. Шуугилдаад л байх юм. Тэнд! Кулжиан ч тэдний дунд яваад л байх юм. (Бодсоноо) Тэгэхэд би гэж хийсэн ч юмгүй, чимээ шуугиан ч үгүй ердөө л нэг торонд орсон тэжээвэр бүргэд шиг байх юм даа. Нэг ахтай ч юм уу, ядав аа дүүтэй сэн бол ингэж л байхгүй сэн дээ. Элгэндээ бүүвэйлж энхрийлэн өсгөсөн ээж аавынхаа сэтгэлийг бодоод өдий хүрснээс биш уг нь эдний дунд явж байхгүй юу! Тэгвэл хэчнээн сайхан байх билээ.

	 

	(Эргэн тойрныг ажиглана. Энэ үед далдаас Жарханы дуулах сонсогдоно.

	 

	Дуу нь:

	Хөхүүл даага шиг эрх дураар өсөж бойжсон

	Хүсэлт хонгор Айна, гэрэлт хөөрхөн Айна даа 

	Сэргэлэн ногоон дэнжид одоо л нүүр учирч 

	Сэтгэлийнхээ үгийг хэлж цээжээ онгойлгох юм даа

	 

	Айна — (Хөгжиж) Жархан! Осолгүй л Жарханы дуу байна. Аль би буруу дуулав уу?

	 

	Жархан саяныхаа дууг дахин дуулна. Малдаа чаа, хүүе гэж анир чимээ өгснөө таяг барьсан гарч ирнэ.

	 

	Жархан — (Мэлмэрч) Айна! Айна юу? Энд чи ингээд зогсож байх гэж...

	Айна — Дэмий л зүгээр... Үгүй, юу... тэр тракторчдыг л сонирхож байна.

	Жархан — Бүүр очоод үзэхгүй яагаа вэ!

	Айна — Өөрөө тэнд ажилладаггүйгээс хойш, очоод ч яах юм билээ дээ, олны нүдэнд эвгүй л дээ.

	Жархан — Очоод ажиллая гэвэл бас л болно шүү дээ.

	Айна — Гэхдээ.. (Түгдэрнэ)

	Жархан — Айна минь ууж идэх зав зайгаар муу өдрийг өнгөрөөж, унтах нойроор дутмаг шөнийг баран явахдаа өчүүхэн биедээ бодож горьдож явдаг нэг бодолтой юм сан. (Гараас нь барин) Чамтайгаа энд ингэж ч дайралдах гэж дээ. Тэгээд би тэр бодсон үгээ чамдаа хэлж цээжээ онгойлгомоор байна. Тэгээд чи минь, минийхээ юу хэлэхийг сонсох сон бол уу? (Айна газар ширтэнэ) Бага наснаасаа бид хоёр хамт өслөө. Би саваагаар морь хийж айлын хар хүү болж давхиад л, чи минь юухан ийхнээр гэр бараа болгочхоод тоглодог байсан шүү дээ. Тийм цагийн бид хоёрт одоо нэгнийхээ сэтгэл зүрхэн дэхийг мэдэж ядаад байх юм юу ч байх билээ. Тэгээд чи минь намайгаа хонь дагадаг юм гэж голохгүй бол... 

	 

	(Айна Жарханыг эгцлэн харна, энэ үед Рысбай сэмхэн гарч ирж тэр хоёрыг харснаа буцаж орно)

	 

	Айна — Тийм биш ээ, Жархаан! Хоньчин гэдэг чинь хэнд гологддог хүн бэ? Хэнд ч гологдохгүй шүү дээ. Тэр дундаа над шигт нь бүүр ч үгүй л дээ, харин намайг бол эрх танхи гэж хэн ч тоохгүй байж болох юм даа.

	 

	Дүгэр Күлжиан хоёр инээж хөөрсөөр гарч ирнэ

	 

	Дүгэр — (Сонирхож) Ай даа, ёстой сонин байна даа.

	Кулжиан — Сониноор барах уу даа (очиж Айнагийн гарыг барина)

	Дүгэр — Жархаан эд (Күлжианыг зааж) үдийнхээ завсарлагаанд гарахаар нь би чиний хонийг үзүүлэх гэж Күлжианыг зориуд дагуулж ирлээ. Күлжиан, чи тэр хар даа. Жарханы маань хонь хэчнээн сайхан байна даа. Тарга тэвээр нь жигдхэн, үс ноос нь ч гэсэн нэг л шигүү өтгөн. Тэгээд өнгөтэй гэдгийг нь яана, хонь бүрээс нэг кило найман зуун грамм ноос авна гэж байгаа ямар вэ дээ? Яггүй ажил тэр дундаа ийм залуу хүнд! Энэ жил бид Жарханыхаа хээлтэгч хонь бүрд сайн үүлдрийн хуцын үрээр зохиомол хээлтүүлэг хийнэ. Одоо хоёр гурван жилийн дараа үүнээс илүү бүр ч... ай золиг юу ч гэе дээ байз!

	Күлжиан — Дүгээр, чи дандаа хонио магтах юм, ондоо чамд магтах юм алга уу?

	Дүгэр — Эхлээд хонио магтана тэгээд хүүхнүүдээ магтана, харин хонио өсгөсөн залууг хүүхнүүд нь магтана. Манай Жарханд хонио магтсан дуу ч бий. Миний дүү тэр дуугаа дуулчхаач!

	Жархан — Яршиг, түүгээр яах юм бэ?

	Дүгэр — Хэнээсээ зовох юм бэ? Энэ хүүхнүүдээс үү? Харин ёстой яршиг байна. Аль вэ дуулчих!

	 

	Жархан, Дүгэр дуулах нь

	 

	Бөндөн бөндөн бөмбөрсөн 

	Бөмбөгөр хөөрхөн биетэй 

	Ховор эрдэнэ болсон 

	Хонин сүрэгтээ хайртай, би

	Гүүргий гүүргий гүүргий!

	Хонгор сайхан нутгийнхаа 

	Хувьдай хоньчин нь боллоо, би 

	Эрдэнийн одон ч гялалзуулах 

	Эрхэм хүү нь ч боллоо, би

	Гүүргий гүүргий гүүргий!

	 

	Күлжиан — Жархан ч их л цэцэн цэлмэг хүү байна. Энэ янзаараа бол Айнадаа ч зориулсан дуутай юм байлгүй яах вэ, одоо тэр дуугаа нэг дуулчихгүй юу, бид сонсъё!

	 

	Кулиан гарч ирнэ. Хойноос нь Рысбай сэмхэн гарч ирээд харснаа эргэж далд орно.

	 

	Кулиан — Дүүдэй минь, энэ олон саваагүй юмнуудтай ханилж яах чинь вэ, ээ халаг минь гэж ингэж ч явах гэж даанч дээ, одоо ер чамдаа юугаа ч хэлдэг юм билээ, би чинь. Гэртээ харья, ээж нь дуудаж байна.

	 

	Гараас нь хөтөлж явна. Айна эргэж харсаар явна.

	 

	Күлжиан — Бид ч яах вэ, саваагүй юмнууд байж ингэхэд энэ маань өөрөө юу нь байх бол?

	Жархан — Өмхий хар хутгагч! 

	 

	(гурвуул инээнэ. Кулиан хялайж харсаар далд орно).

	 

	Күлжиан — Нээрээ учир нь олддоггүй ёстой нэг хар хутгагч! (Цагаа харж) Уй цаг дөхөж байна, явалгүй горьгүй,

	Дүгэр — (Жархан) За дүү минь, маллахын сайнаар маллаж арчлахын сайнаар арчлаад байдаг юм шүү. Чиний аз жаргал цог жавхлан цөм энэ хоньтой холбоотой юм шүү.

	Күлжиан — Хонийг нь ч үзлээ, хоёр залуугаа ч үзлээ. Ёстой л амь ч нэгтэй, амьдрал ч нэгтэй улс шиг байна.

	Дүгэр — Тэгэлгүй яах вэ, залуу хүмүүст ёстой л ингэж ч явдаг цаг, ийм ч байлгүй болдоггүй нас шүү дээ. Харин чи бид хоёр хэзээ нэг ингэж явах юм бол доо, Күлжиан минь?

	Күлжиан — Дүгэр ээ, чи болиоч, яасан ичдэггүй хамаагүй юм ярьдаг юм бэ? Яршиг, би явлаа. (Түрүүлэн гүйн одно)

	Дүгэр — За юу ч л болсон чамдаа ам нээж авлаа. Одоо цааш нь юу болохыг тэнгэр мэдэг! Жархаан би явлаа.

	Жархан — Яваарай л даа (Юм бодон зогсоно) 

	Бекбол — (Гарч ирэн) хүүе Жархаан!

	Жархан — (Давхийн) Юу вэ?

	Бекбол — Чи ч уг нь миний гарын аяар хүү юм сан. Чамайг болж бүтэж л яваг гэж би боддог болохоос биш, тиймээ иймээ хар буруу юм ер санадаггүй шүү. Манайд чи арваад жил байсан, тэгэхэд би чамаас улаан мөнгө харамлаж байсан уу? Чи хэл дээ!

	Жархан — Тэр тийм ээ, түүнийг тэнгэр дээдэс мэдэлгүй яах вэ дээ.

	Бекбол — За энэ маань бас л өөдтэй юм хэлэхгүй нь дээ. Аргагүй л миний гар дээр хүн болсон хүүхэд гэж боддог юм сан. Тэжээсэн бяруу тэрэг эвдэнэ гэж энэ юм байжээ. Үгүй хүүхээ, өвгөн ахын чинь өвөлждөг газрыг нэгдэл авчихсан. Одоо миний өвөлжөө гэвэл өвөлжөө минь болсон, зуслан гэвэл зуслан минь болсон энэ ногоон дэнж дээр чи юунд нэгдлийн их хонь ээрээд байна даа. Би хамаг малаа өгчхөөд хишиг гэж авч хоцорсон хэдэн малаа одоо хаана бэлчээх болоод байна даа? Надаас улавчийн чинээ газрыг харамлахгүй байж даанч болмоор доо. Өвөл бас ирж явдаг, нэг талаас арслан шиг хүрхэрсэн хүйтэн хөх төмөр газрын хөрсийг онгичоод, нөгөө талаас та нар хавчаад байхаар би чинь яах байна?

	Жархан — Газар нэгдлийнх шүү дээ, ах аа!

	Бекбол — Газар нэгдлийнх! Бүгдээрээ л ам ч нэгтэй, амь ч нэгтэй болчхож. Тэгэхдээ хүрвэл би ч нэгдлийн гишүүн, нэгдэлд би юугаа өг лөө, аа чи юугаа өгсөн бил ээ? Аль вэ чи юугаа өгснөө хэлээд орхи!

	Жархан — Бекбол ах аа, уур тань урдаа, ухаан тань хойноо байна шүү. (Явна)

	Бекбол — Ээ дээ чамайг! Муу ч бол мал асарвал ам тостой гэдэг үнэн юм даа.

	 

	Шазруухан алхсаар одно

	 

	Хөшиг

	 


ХОЁРДУГААР БҮЛЭГ

	Бекболын үндэсний хээ хуар, нэхмэл хатгамал эдлэл, өнгө зүс оруулсан баян чинээлэг гэрийн дотоод байдал.

	Айна хатгамал хатгаж байх үед хөшиг нээгдэнэ.

	 

	Айна — (дуулах нь)

	Алаг нүдний минь цэцгий, чи, 

	Ариун сэтгэлийн минь уяа, чи, 

	Хайр дурлалын минь сэв, чи, 

	Халуун зүрхний минь уялга, чи!

	 

	(Ямар нэгэн бодолд автагдаж хэсэг холхин явснаа хатгамал дээрээ дахин сууж дуулах нь)

	 

	Мэлмэртэл уйлж сэтгэлээ онгойлгох сон, 

	Хангинатал дуулж зүрхээ амраах сан, 

	Энхрий хайртай чамтайгаа ярихад 

	Энэ орчлон ямар ч үгээ хайрлана, над.

	 

	Айна — Ээ дээ, тэр манайхаас явснаас хойш бие минь нэг л хачин байх боллоо. Миний энэ хачин байдлыг юугаар ч тайтгаруулж болно гэж үү! (Толинд очиж харснаа эргэж ирээд) Хамаг санаа сэтгэлд минь юу ч болж байгааг мэдэхээ байлаа. Зовлон ч юм уу, жаргал ч юм уу, бүү мэд дээ, нэг л юм үзэх нь дээ. Энхрийлэн өсгөсөн аав ээж хоёрын минь өвлөж хураасан эд агуурс над ямар ч хэрэгтэй юм бэ, ердөө бүү мэд! Эзгүй хээрийн ижил ханиа алдсан зожиг ганцаар амьтан шиг ингэж ч байх гэж дээ. (Дахин толинд харна)

	 

	Хумар орж ирнэ

	 

	Хумар — Эрхэмсэг хонгорын амрыг айлтгая. (ёсорхуугаар гараа цээжиндээ дарж толгойгоо бөхийлгөнө),

	Айна — (Гайхширснаа ширдэг дэвсэж) Та суугаач.

	Хумар — (Гараа алдлан дэлгэж инээн) Би таныг мэндлээд байна шүү дээ. Тэгэхэд та юуг нь нэг их гайх аа вэ?

	Айна — Би хувьдаа таныг яаж ч байгааг мэдсэнгүй шүү.

	Хумар — (Нэг гараа дахин цээжиндээ дарж нөгөө гараа ардаа аваад) Мэдээгүй бол эрхэмсэг таныг сайн байна уу гэсэн юм даа. Эрхэмсэг гэхэд гайхах юм алга даа. Энэ чинь дээр дээрээсээ аваад л ингээд мэндлээд ирсэн үг шүү дээ, аа харин боловсон ёсоор мэндлэхэд нь эрэгтэй нь түрүүлэн эмэгтэйд гараа сарвайдаггүй (гэснээ өөрөө сарвайж) би сайн уу гэхэд та, "Хумар гуай, сайн байна уу?" гээд гар барих ёстой байсан юм шүү дээ.

	Айна — Би юм сураагүй болохоор тийм ёс мэддэггүй юм шүү дээ.

	Хумар — Зүгээр зүгээр! Юу гэдэг билээ. (бодож) Аа тийм тийм! Ёс мэддэггүй хүнд ёр халдахгүй гэгчээр яваандаа учрыг нь олох ч болно. Ёсыг нь дагах ч болно.

	Айна — (Ширдэг зааж) Суугаач!

	Хумар — (Ширдэг костюм хоёроо ээлжлэн харснаа Айнагийн орон дээр сууж, энд байсан Айнагийн хатгамлыг үзэж) Айна минь, чи ер нь арван хуруу тэгш их уран гартай хүн юм аа даа.

	Айна — Урансах ч юу байх вэ дээ, ах минь, наадах чинь бас ч нэг тийм сүрхий дэгээтэй ажил биш шүү дээ. Ёстой л над шиг юманд уйдаж суухдаа л оролдож байхад таарсан юм болохоор хийж суугаа царай нь тэр дээ.

	Хумар — Уран байлгүй яах вэ, хараажин таны гэр дэх энэ бүх харж ханашгүй сайхан юмыг цөмийг нь чи л хийсэн юм байна шүү дээ.

	 

	Хармаандаа гараа хийж аман дотроо исгэрэнхэн орны арын хөшиг авдрын гэрний хээ хуар мөн алашаа нэхмэл зэргийг сонирхоно. Айна ороо засаж хатгамлаа хураана.

	 

	Хумар — Бекбол гуай хаачсан бэ?

	Айна — Аав хурдан морио аваад явсан. Наадмын газраар тантай дайралдаагүй юм байж дээ.

	Хумар — Үгүй л дээ хө.

	Айна — Аавтай уулзах хэрэгтэй хүн түүгээр очвол дээр дээ!

	Хумар — Айна минь, би хэнтэй ч уулзах гээгүй ганц чамтай л уулзах гэсэн юм. Тэгээд ч чамайгаа ганцаараа байхад чинь ирж байна. (гараа алдлан дэлгэж) Би чамайгаа ингэх л гэж ирлээ. Тэгээд миний энийг баярлуулах гомдоохоо өөрөө л мэд! Одоо ийм л байна, за ингээд яах вэ?

	Айна — (Яахаа ч мэдэхгүй) Ах минь ээ, юу юу гэнэ ээ, та? Та ийм үг над сонсгож яах нь вэ!

	Хумар — Айна! Чи харин тэгж яах нь вэ. Би чинийхээ төлөө өдрийн бодол шөнийн зүүд болж дуусаж байна. Энд тэгтлээ сандрах гайхах юу байна. Тайван байгаад л хариугаа өгөөч дээ!

	Айна — Ясыг үеэр нь салгадаг шиг, та ч энэ үгээ таарах эзнийг нь олж хэлбэл чинь дээр бий, ах минь!

	Хумар — Айна, битгий тийм юм хэл. Чих хангинуулсан "ах" гэдэг үгийг над битгий дуулга! Би чамайгаа гэж ирж байхад. Чи ингэж үнэрхэж тунирхаж яах нь вэ.

	Айна — Нохой эзэнтэй байхад, чоно сахиустай байдаг гэгчээр толгойг минь мэддэг хүн нь байсаар байхад та нэг их мэдэмхийрхэж яах нь вэ!

	Хумар — (Баярлаж) Аа мэдлээ мэдлээ, Айна минь. Аав ээжид минь хэл гэж байх шив дээ, чи! Тэр бололгүй яах вэ, Бекбол манай аав хоёр төө зайгүй найзууд байхгүй юү! Бид хоёр урьдаар хэл үгээ олоод тэрийгээ уг нь аав ээждээ дуулгачихвал хамаг хэрэг бүтэх нь тэр шүү дээ, хайрт Айна минь. Айна минь, наашаа ир л дээ! Энхрий ягаан уруулыг чинь нэг үнсье. (Гараа алдлан урагшилна)

	Айна — Үгүй, үгүй! (ухарна)

	 

	Жархан орж ирнэ

	 

	Жархан — Хумар! Хэрээ шороогоор, чоно бороогоор гэгчээр хамаг амьтан найр наадам хийж наргиж цэнгэж явахад эзгүй гэрт ирчхээд яажшуу байгаа чинь энэ вэ!

	Хумар — Нохойгүйд гахай, ноёнгүйд зарц нь гэгчээр эзгүй гэрт гэдэг нь ч юу билээ. Энэ гэрийн эзэн нь чи болох санаатай юм уу?

	Жархан — Болохгүй гэдгийг нь чи яаж мэд ээ вэ?

	Хумар — Ха ха ха, боол галзуурвал худагт дэгээ шиднэ гэдэг болох нь ээ дээ!

	Жархан — Нөхөр Хумар болгоомжтойхон шиг яриарай.

	Хумар — Нөхөр, нөхөр! Чи бид хоёр хэзээ нэг их нөхөр болоод хамт сургууль соёл төгсгөсөн бил ээ, энэ чинь! Хөлдөө эвэр ургатал хонь дагасан чам шиг хоньчин, хөгжилтэй соёлтой ийм сэхээтэн (Өөрийгөө зааж) хоёр нөхөрлөснийг чи хаана үз ээ вэ, ха ха ха! Үгүй чи мөн нөхрөө олж ярив аа!

	Жархан — Тэгвэл, дэгжин Хумар хонины мах нь зөөлөн амттай ч гэсэн хоньчны таяг нь хатуу байдгийг мэднэ биз дээ! Хонины махны амттайг мэддэг хүн одоо хоньчны таягийн амтыг үзэх гээд л байна уу? (Гараа зангидан занахад Хумар ухарна, Жархан ойртоход)

	Айна — Жархаан! Уураа тат, яах нь вэ? (гарыг нь хориглоно. Хумар ухарсаар гарч одно) Ээ дээ сүнс минь зайлчих шахлаа. Чи ирээгүй бол юу болох байсныг бүү мэд (баярлан инээмсэглэнэ).

	Жархан — (Тоглоомоор) Юу юу ч болж шүү байгаад, тэгээд намайг ирэхээр яагаад ч эвтэйхэн аргалчхав даа, та хоёр!

	Айна — Чи тэгээд юу гэж байгаа юм бэ намайг итгэхгүй байна уу?

	Жархан — Зүгээр, Айна минь! чамайг явуулж байгаа юм. Харин чи хориглоогүй бол би түүнийг хамрыг нь нармийлгачих байсан юм.

	 

	(Хоёул ор сандайлан сууна)

	 

	Айна — Дөргүй бух шиг улаан цайм дайрахыг нь яана, бас сурсан сургуулиараа далайлгахыг нь яана.

	Жархан — Сурахад ч учир бий л дээ. Тэр Дүгэрийг хар л даа, өөрийнхөө ажлын хойноос яаж махарч зүтгэж байна. Юмыг сурна гэдэг тийм байдаг байлгүй дээ. За энэ яриагаа зогсъё.

	Айна — Юу гэнэ дээ, хоньчин сэхээнтэн мэхээнтэн ч гэв үү, би л юу ч ойлгосонгүй. Тэр нь юу гэсэн ч үг юм бэ, чи хэлээд өгөөч дээ.

	Жархан — Би ч хэлж барахгүй юм байна.

	 

	(Хоёул инээнэ)

	 

	Айна — Наадамд очихгүй яагаа вэ?

	Жархан — Миний наадам ч, баяр цэнгэл минь ч, хайрт минь ч цөм чи шүү дээ, Айна минь! Чи л над үзэгдэхгүй бол би ямар нэг юмаа гээчихсэн юм шиг эргэлдээд л байх нь тэр. Хумар намайг хоньчин гэж бассан ч гэсэн Рахмет гуай над ингэж хэлдэг юм, юу, дээр үед хонь хариулах гэдэг зовлон байсан бол одоо нэр төр зориг баатарлагийн хэрэг боллоо. Тэр үеийн хоньчид насан турш хонь хариулахдаа гэдэс дотор шийр толгой идэж л өл хоол залгаж байсан. Тэгэхэд одоогийн хоньчид энгэртээ одон гялалзуулах болсон гэнэ. Тэр ч үнэн шүү, Асхаарыг хараач! Бас Дүгэр ч тэгж хэлсэн. Чи ер нь хариулбал хонь л хариул, чиний хөдөлмөр чинь үүнээс л тодорно, бид чамд туслалцана гэсэн. Дүгэр бол миний итгэдэг ганц сайн найз шүү дээ. Би түүний үгэнд ёстой нэг итгэж байна. Ээ дээ, ирэх жилийн наадам дээр энгэр дээрээ одон зүүчихсэн малгайгаа духдуулан тавьчхаад чамтайгаа хамт алхаж байвал...

	 

	(Хоёул инээлдэнэ)

	 

	Айна — Хонь хариулахад чинь муу нь юу байгаа юм бэ, өвгөд минь ярьдаг шүү дээ, (бодож) Аа тийм шагай тоглосон хэрэлддэг, даам тоглосон сүйрдэг, хонь хариулсан хождог гэж сургадаг биз дээ?

	Жархан — Айна минь, чи яг миний санаж явдгийг хэллээ. Бид хоёрын зүрх аргагүй л нэг цээжинд хамт цохилдог юм байж шүү. (Баярлаж үнсэнэ) Би зориуд чамайгаа гэж ирлээ. Ногоон дэнж дээр эртүүдийн бидний ярилцсан зүйл, барилцсан гар лавтай юм бол одоо аав ээжид чинь хэлж тэднийхээ үгийг сонсох юм биш үү?

	Айна — Харин ээ, яадаг ч юм бил ээ?

	Жархан — Яадаг ч юм биш дээ, могой шиг исгэрсэн муухай өвөл мөдхөн хүрээд ирнэ. Одоогоос л юм юмаа төвхнүүлэхгүй бол болохгүй шүү дээ.

	Айна — Одоо харин санаа сэтгэл минь сарниж байна, чамаасаа хагацах ч хэцүү, бас эцэг эхээ орхиод чамтай хамт явах ч хэцүү, бүгд л хэцүү болоод байна.

	Жархан — (Эвгүйрхэж) Тэгвэл өөрөө мэд, би чамайг албадахгүй, аав ээждээ хоргодно гэдэг бас л зөв, гэхдээ цаг биднийг хүлээхгүй, тэгээд чи нээрээ над хайр сэтгэлтэй л юм бол одоо ёстой л тэднийхээ үгийг сонсох цаг байгаа юм биш үү?

	Айна — (Морин дээр нь гараа тавьж) Гомдчих оо юу? Чи ч заримдаа хаврын тэнгэр шиг гэнэт гэнэт гялсхийдэг зантай шүү дээ. (бодож) Чиний тэгдэг ч бас зөв байлгүй яах вэ, тэгэхдээ чи намайг мэднэ шүү дээ, би бол гэртээ байхдаа үүрэндээ байгаа ангаахай шиг, хүний гэрт очвол ердөө л нэг хараацай л гэсэн үг дээ. Ингэж суугаад аав ээждээ хэчнээн ч хань болох юм бил ээ. Ийш дээ юу болоод ийм хачин юм бодож орхив доо. Ердөө ийм юм боддоггүй л юм сан.

	Жархан — Айна, дүрсгүйтэхээ боль доо. Хүүхэд зан чинь өнгөрч, хүүхэн намба чинь ирсэн шүү дээ.

	Айна — Намайгаа гэртээ аваачсан хойноо болоорой л доо, одоохондоо би өөрийнхөө гэрт байна шүү дээ.

	Жархан — Дөнгөж саяхан санаа сэтгэл чинь сарниад л...

	Айна — Мөн дөө, өөрийн эрхгүй худалдагдчихаад гансарч гунсарч, санаа сэтгэлээ ус нулимсаараа тайтгаруулдаг урьдын хүүхэн би юу! Харин би хайр сэтгэлээ өгсөн хүндээ очих шинэ цагийн хувьтай бүсгүй биш үү! Тэгээд ч дуугаа дуулж сэтгэлээ тайтгаруулж байна.

	Жархан — Тийм нь ч тийм ээ. Тэгвэл харин энэ байдлаа яажшуу танайханд мэдэгдчихдэг юм бил ээ?

	Айна — Үнэнээ хэлэхэд зүрх минь нэг л хачин байна, сэтгэл минь өнөөдрийн хувьд, хад мөргөөд буцсан салхи, эргээ цохиод буцсан ус шиг л байна. Гэвч энэ бол миний зүрх сэтгэл баярласандаа ч тэгж байгаа юм биш, юунд ингэж зүрх сэтгэл минь догдолж байгааг чи мэддэг ч болоосой! Үр зулзагаа дагуулж газрын холд нисэх гэж зовж байгаа намрын хун галуу, бид хоёрын байдал яг одоохондоо яасан төстэй байх юм бэ!

	Жархан — Би чинийхээ сэтгэл зүрхэнд юу болоод байгааг төсөөлж байна. Гэвч догдолсон зүрхийг чинь тогтоох юм байж болно доо!

	Айна — Ай мэдэхгүй, мэдэхгүй, Жархан (алмайран сууснаа) Юу! Күлжиантай уулзав уу?

	Жархан — Дайралдахаар барах уу даа, тэр хоёр яасан аз хувьтай хоёр вэ?

	Айна — Ай даа, Дүгэр Күлжиан хоёр ч ёстой аз хувьтай хоёр юм даа. Нэг бодоход тэр хоёрт атаархах юм, нэг бодохоор баярлах юм, ямар хүмүүс ийм аз заяатай байдаг байна даа.

	Жархан — Тэр хоёр ч нижигнэсэн хурим хийх байх шүү.

	Айна — Күлжиан минь Дүгэртээ даанч хайртай л даа.

	Жархан — Дүгэр минь ч гэсэн Күлжиандаа хэчнээн хайртай гэж бодно доо, ёстой нүдээ олсон хайр дурлал гэж тийм байдаг байх даа, заримдаа нээрээ чиний хэлдгээр атаархах юм, бид хоёрын хувь заяа тэднийхээс юугаараа дутуу юм бэ, Айна?

	 

	(Гарыг нь барьтал Кулиан орж ирнэ)

	 

	Кулиан — Бүү үзэгд, энэ чинь юу болж байна?

	 

	(Бүсгүйчүүдийн долоовор хуруугаараа хацраа дардаг ёсыг хийнэ)

	 

	Жархан — Сүйд болохоор юм болоогүй, зүгээр л сууж байна даа.

	Кулиан — Нэгдэлтэй болсноос хойш, эдний ямбатан нар нь ч, ядуу олон нь ч, өнөө муу малчид нь ч биднийг их шоовдорлодог болжээ. Биднийг ингүүлж байг гэж тэнгэр дээдэс айлдсан юм байх даа. Дүүдэй минь бос, ширдэг дэвс, хүмүүс ирж явна.

	 

	(Гэр дотроо сав санхаа хангинуулж, тэр хоёрт зэвүүцсэн байдал үзүүлнэ. 

	Айна босож, ширдэг олбог дэвсэнэ)

	 

	Жархан — (Өөртөө) хүн үзэхээр өмхий хүрэн шиг тагшаад байдаг ямар адаар зантай юм бэ? Дэргэд нь амьд хүн ойртохоор юунд нь ингэж байж ядна вэ?

	Кулиан — Юу гээд л хүнгэнээд байна даа, чи!

	Жархан — Юм бүхэнд хошуу дүрэхгүй бол зүгээр сууж чадахаа байчихсан бэргэнтэнд хэрэг болох сон бол уу гээд л ном уншиж байна даа.

	Кулиан — Бэргэн гэнэ шүү, ашгүй одоо л нэг үе тэнгийнхээ хүнийг ол оо юу, чи! Үгүй ер, энэний хэлж байгаа үгийг нь... таарч дээ... хар муу...

	Айна — Хэлэнд ч бас хэмжээ байдаг шүү, Кулиан аа! Бодолтойхон шиг ярь даа!

	Кулиан — Нэгдэлд орчхоод, манайхаас тун саяхан болтлоо л идэж ууж байснаа мартаж л дээ. Аргагүй л мартаж дээ. За яах вэ, савнаасаа тэгж сагаж хальж л бай, түүнд чинь бас таарах таглаа байж болох юм шүү.

	Жархан — Тийм ээ, би танайхаас идэж байсан түргэн түүхий хуурганы оронд, нэгдлийн тарган иргэний мах идээд цадчихсан ч байж болох юм.

	Кулиан — Харин тийм шиг байна. Хамар чинь сүрхий шантайгаад байна.

	Жархан — За та ч гэсэн Ражаныг байхгүй хойгуур түүхий дэлүү булж идээд л, үгүй бол уутны нь амыг тайлж ааруул ээзгийг сэмхэн тоншдог байснаа үгүйлээ юу дээ, нүүр чинь нэг л жигтэй атираатаад байна шүү дээ.

	Кулиан — За чи, намайг битгий өдөөд бай даа.

	Айна — Чи ч гэсэн болиоч Жархан, юунд ингэж дэмий марзганаад байдаг юм бэ?

	Жархан — За за, би больё, би явлаа (явна)

	Айна — Жархан!

	Жархан — Удахгүй бас нэг эргээд ирнэ биз ээ.

	 

	(Айна харсаар хоцорно)

	 

	Кулиан — Дүүдий минь, чи юу болж байна аа! Ээ бүү үзэгд гэж, их ах бэргэн хоёр, энийг чинь үзвэл яана аа. Их ахын занг чи ямар мэдэхгүй биш дээ, хэрэв сонсвол цаадах чинь бухимдахдаа үхэхээс ч буцахгүй шүү.

	Айна — Тийм сүйд болохоор юу болчхов оо?

	Кулиан — Амь шигээ хайртай ганц танхи нь чи шүү дээ. Хамгийн анхны нь ч, хамгийн сүүлийн нь ч ам нээж үнссэн, нүд нээсээр харсан ганц охин нь ч чи шүү дээ. Аав чинь чамайг худалдаж олон мал аваад дутуугаа нөхөх, дундуураа дүүргэх гэж бодохгүй, чухам хол оо байна, бусдын юм байтугай өөрийнхөө хайрлаж хамгаалж нэм нэмсээр өсгөсөн малаасаа ч улаан мөнгөний ашиг хүртээгүй шүү дээ «Үе тэнгийнх нь хүн нь учирвал үнэ цэнгүй өгөө» гэдэг шүү шиг үнэхээр заяаныхаа хань нөхрийг олоогүйд чинь л их ах харуусах байх даа!

	Айна — Жарханаас би юугаараа илүү юм бэ?

	Кулиан — Ээ харла аа! Одоо юугаа хэлдэг билээ. Өнөөдөр л нэгдэл нэгдэл, гишүүн мишүүн гээд л ханхалзаад л гэдэн годон алхалж онгирч яваа болохоос биш, тэр чинь өчигдөрхөн чиний зарц байсан шүү дээ.

	Айна — Кулиан аа! Шивэгчин, зарц хиа аваад, тэгж налайж суудаг цаг өнгөрсөн шүү дээ!

	Кулиан — Алтан идүүрээс хоол идэвч нохой нохойгоороо л байдаг шиг, цаадах чинь хэчнээн ханхалзлаа ч гэсэн зарц нэр нь хэзээ ч хэвээрээ л үлдэнэ шүү дээ. Боль оо, дүүдий минь, энэ чинь ойрын амьтан үзэхэд, холын амьтан сонсоход шившигтэй байна. (Айна шанаагаа тулж доошоо харан сууна) Түүний муу хар овоохойд бид чинь яаж толгой шургуулах юм бэ! Өнөө муу эхшүү юмыг нь ямар нүүрээр ч хадам эгч гэх юм билээ. Ай яай. Чамаас долоон дор Ажарыг хараач. Өнөө нэгдлийн нярав гэнэ үү, сэрэв нь гэнэ үү, түүнтэй суусан байна. Идэж уух, өмсөх зүүхээр элбэг дэлбэг, бүр нэг налайж байна. Түрүүхэн наадам руу явж байна лээ. Унасан нь жороо, өмссөн нь торго, мөрөндөө хангистай гунхалзаж явна лээ. Тэгэхэд чи Хумартай суувал мөн ч...

	Айна — (Давхийж) Хумартай гэнэ ээ?

	Кулиан — Тийм ээ, Хумартай! Хумарыг хэнтэй жиших юм бэ? Бурхан шиг нягтлан байхгүй юу! Юу өмсөж юугаа иднэ дээ гэж толгой өвдөхгүй. Хумарын аав Жанаат чинь аймаг олноо мэдэхгүй ч гэсэн энэ нутгийнхнаа л атгаж чадна. Ахалж захалж ч чадна,

	 

	(Танатар орж ирнэ)

	 

	Айна — Танатар!

	Танатар — Наадам дээрээс ирлээ. Танай хүрэн морь түрүүллээ. Бекбол гуай энэ тэр ч ирж явна.

	Кулиан — Дээдэс минь, яасан сайхан юм бэ? Тосож морио мялаая 

	 

	(Аяганд сүү хийгээд гарна)

	 

	Айна — Аав ээж хоёр хоёулхнаа ирж явна уу?

	Танатар — Үгүй Жанаат, Рысбай бас Хумар ч харагдах шиг...

	Айна — Тэд нааш нь ирж яах нь вэ?

	Танатар — Хэн мэдэх вэ? Айлчилж яваа биз ээ? 

	Айна — (Гайхсанаа) Жархантай дайралдав уу? 

	Танатар — Жархан уу? Жархан...

	 

	(Кулиан орж ирнэ)

	 

	Кулиан — Ээ дээдэс минь, ирээд бууж байна. Түргэлээрэй. Дэвсээрэй. 

	 

	(Хивс ширдэг олбог дэвсэнэ. Бекбол Жанаат, Ражан нар түрүүлж гэрт орно. Рысбай, Xумар гадаа)

	 

	Рысбай — Ах чинь өдий төдий хүүхний судсыг нь барьж сэтгэлийг нь мэдсэн юм шүү. Аа чи (хоолойгоо няслан) үүний учрыг олбол би түүний эвийг амархаан олно. (Хумарын мөрөн дээр алгадна)

	Бекбол — Хүүе Танатар!

	Танатар — (Гүйн ирж) Юу гээ вэ, Бекбол агаа?

	Бекбол — Уралдаанд морь минь түрүүллээ. Хол ойроос дотно найзууд маань ч ирлээ, ахсаарбасыг аваад ир!

	Танатар — За!

	 

	(Явна. Ражан айраг хийнэ. Айна, Кулиан хоёр усанд явна. Xумар ч тэдний араас явна)

	 

	Бекбол — Өнөөдөр ч нэг юм болох нь гэдгийг би аль өглөө мэдсэн л дээ. Хүрэн морь маань сүүл нь халиураад л эвшээлгээд л байсан юм.

	Жанаат — Морь тавих газар хүртэл тувт л тогтож ядаад явлаа шүү.

	Бекбол — Барианы газар ойртох тутам сунаж байхыг нь яана.

	Рысбай — Ёстой нэг туулай шиг харайсан даа. Ээ дээ, ер нь Жанаат гуай та хоёрын буян эхээс үрд үрээс үе залгамжилсан буян шүү дээ. Аяганы хээ ховхровч хэлбэр нь хэвээрээ гэгчээр гүүний айраг, өтгөн цай хоёр одоо ч гэсэн хаана байна гэвэл танайханд л байна шүү дээ.

	Ражан — Морь минь түмэн агтын түрүүнд торойгоод ирэхэд нүд мэлмэрчхээд харж ч болдоггүй шүү.

	Рысбай — Тэгнэ л дээ хөөрхий аргагүй, та байтугай бид ч яасан гэж санана даа. Өөрийн талын хүний морь болоод тэгсэн үү, түрүүлээд ирж яваа нь жирийн нэг хурдан морь түрүүлээд ирж байгаа биш, морь мориноос этгээд ондоо, одоо юу гэх юм бэ дээ, ердөө бөөн хуй салхи шиг л дэгдээд ирлээ шүү дээ.

	Бекбол — Эй Рысбай, үүнийг тоглож суугаач!

	 

	(Домбор өгнө)

	 

	Жанаат — Ай даа, тэгж суухад айраг ч гэсэн шингэц сайтай байдаг биш бил үү!

	 

	(Рысбай ардын «Хөх дөнөн» гэдэг ая тоглоно)

	 

	Бекбол — «Хөх дөнөн» ч ёстой унага шиг унага даа!

	Жанаат — Тэгэхгүй бол хөх дөнөн чинь Жанабекийн морь байж чадахгүй шүү дээ.

	Бекбол — (Ражад) Аль вэ, айргаасаа эднүүдийн аягыг дүүргээд байгаач!

	 

	(Дорж орж ирнэ)

	 

	Бекбол — Ой бай Дорж нөхөр дээшхэнээ суугаач!

	 

	(Дорж, Рысбай, Жанаатын дунд суун, Ражан айраг хийж өгнө.

	Хүлээлт)

	 

	Дорж — Маргааш өглөө эртхэн шиг ажил дээрээ очих нь шиг байна шүү. Өнөө шуудуугаа малтах ажлаа эхэлье. Хадлангийн цаг ч болох нь түүний наана дуусгачихъя.

	Жанаат — Энэ чинь хэний шийдвэр вэ?

	Дорж — Бидний шийдвэр ээ!

	Жанаат — Тэнд чинь ажиллах трактор хэнийх бил ээ?

	Дорж — Танайх аа!

	Жанаат — Тийм үү, тэгвэл тэр чинь бүтэхгүй, маргааш нэг ч трактор гаргаж чадахгүй, ажилчид цөм амарна.

	Дорж — Одоо айргийн сав хуурайлаад суудаг цаг биш шүү дээ. Зогсоо зайгүй ажиллаж нуруу нуруу өвс, боодол боодол тариагаа авдаг цаг ирээд байна шүү дээ Жанаат нөхөр өө!

	Жанаат — Би нялгануур үгэнд дургүй, би хэлсэндээ хүрдэг, хэрчсэнээ иддэг хүн шүү, маргааш та нэг ч тракторын дуу сонсохгүй.

	Дорж — Тэгвэл та, энэ учраа өөрөө Рахметэд хэл дээ!

	Жанаат — Рахмет чамд тэнгэр, надад энэ! (Чигчий хуруугаа заана)

	Дорж — (босоод) Нэгдлийн гишүүдээс нэг ч хүн үлдэхгүй очих юм шүү (явна).

	Бекбол — Бидэнд, албархаж яваа дүр үзүүлж шүү яваа нь энэ юм байх даа.

	Жанаат — Энэний, өмнөө түрээ барьдаг хүн нь Рахмет л даа.

	Ражан — За даа, Рахметийн хэлснээр бол энэ орчны дутуу нь гүйцэж дундуур нь дүүрэх аль хэдийн болсон. Тэр ч байтугай нэгдэл ч гэнэ үү, бас юу юу ч гэнэ вэ, юм болоод л байсан, гэтэл тэр нь барин тавин болж бүтсэн юм хаа, юу байгаа юм бэ?

	Рысбай — (Алга хавсран) Бэргэн бас олж хэллээ дээ. Ов живтэй Рахмет, үс ав гэхэд толгой авч мэдэх хэрцгий Дорж хоёр нийлээд, хавийн улсыг хямруулж байна. Энэ хавийн амьтан ах дүүгийн эв зүйг нь Жанаат гуай олоод л, болоод л байсан биш сэн бил үү? Энийг чинь ганц би ч хэлж байгаа юм биш, хавийн бүх ах дүү нарын хэний нь ч хэлдэг үг шүү дээ.

	Бекбол — Эй Жанаат, Рысбай хэлдэг үнэн, хүж барилдсан ах дүү нар шиг хүн цөөрч, хов жив хөөцөлдсөн хүн олшроод байна. Одоо намайг гэж санаж сарвайж яваа ганц хүн маань ердөө л Айна минь байна. Цаг хэцүү цаас нимгэн болж байна. Чиний аман дээр чинь гарч ирээд над хэлээгүй байгаа үгийг чинь би мэдэж байна. Аз заяандаа даатгаж худ болъё. Хоёр хүүхдийнхээ хувь заяаг холбоё, тэгээд чи минь бидний түшиг болж яваарай!

	Рысбай — Ай даа ёстой нэг боллоо.Та хоёр шиг ингэж үй зайгүй санаа нь нийлдэг хүнийг эрээд эрээд ч олохгүй шүү.

	Жанаат — За Бекбол гуай, мордож айл хэсэж жаахан явцгаая.

	 

	(Тэд явна, Кулиан, Айна хоёр ирнэ)

	 

	Ражан — (Үнэн голоосоо) Айна минь, чамдаа нэг юм хэлэхгүй бол болохгүй нь. Чи чинь аав ээж хоёрынхоо үнэрлэдэг ганц сонгино, эрх танхи ганц хонгор охин билээ. Тэнгэр дээдэс чамайг минь хэзээ дээ л хүний хүн болгож заяасан юм шүү дээ (уйлж) аав нь амьд мэнд дээрээ, чамайгаа өлзий буянтай газарт чинь мордуулах болоод байна.

	Айна — (Эхийгээ тэвэрч) Ээж ээ, юу гэнэ ээ, та? Энэ гэрт би байхад та нарт тээр болоод байна уу?

	Ражан — Тийм биш ээ, энхрий минь, амьд мэнд байхдаа чамайгаа өлзий буянтай газарт чинь хүргэж, чинийхээ жаргалыг үзэхээс илүү сайхан юм бидэнд юу байх билээ.

	Кулиан — Ээ дээ ёстой ёстой.

	 

	(Рысбай орж ирнэ, гартаа торго дурдан барьжээ)

	 

	Рысбай — Өөрийн нутгийн морь түрүүлснээс ойр хаяа дахь айлын даага нь түрүүлдэг гэдэг билээ. Би хэзээд та нарыгаа л бодож явдаг. Бекбол гуайн гар нь нүнжиг өгөөмөр ч гэсэн Бекбол гуайд тус дэм болдог хүн нь даанч ховор юм шүү. Жанаат гуай тэр хоёрын саяны үгийг дуулаад энэ ерөөлтэй сайхан хэрэгт нь бага ч бол тус болъё гээд үүнийг би өөрөө аваад ирлээ. Хаашдаа л гарцаагүй ийм ерөөлтэй юмны түргэн нь дээр байдаг. Нэгэнт шийдсэнээс хойш Айнагийнхаа юмыг бушуухан бэлтгэсэн нь дээр. Май Айнадаа хувцас хунарыг нь хийгээрэй. (Ражанд өгнө)

	Ражан — (авангуутаа) авах ч яах вэ, энэ их юмны үнэ цэнэ гэж?..

	Рысбай — За за, энэ зэргийн юм ч гайгүй шүү дээ. Барагдавч бараан хээрийн хог гэгчээр, хэрэв над хэрэгтэй болбол Бекбол гуайд энэний дайтай юманд хариу болгочих юм байлгүй яах вэ! Ай Кулиан, энийг чамд Хумар өгүүлж байдаг шүү, чи өөрөө ч захисан юм шиг байна лээ.

	 

	(Юм өгнө)

	 

	Айна — (Рысбайг занан харсаар) Мөнгөний тань

	арвин, гарын тань өгөөмрийг харахад, та чиг ер нь хуучны баян пүүсийнхээс ч дутуугүй байх шив дээ.

	Рысбай — Айна минь ээ, өгөөтэй байвал аваатай явдаг юм даа, нэг гараар өгөөд нөгөө гараар авна л даа.

	 

	(Танатар гүйн ирж)

	 

	Танатар — Яадаг бил ээ, та минь, хоршоог тоночхож гэнэ. 

	Ражан — Ай тэнгэр дээдэс минь. 

	Рысбай — Хэзээ, хэн бэ?

	Танатар — Одоо ердөө л наадмын шувтаргаар... 

	Рысбай — Хулгайч нь тэгээд баригдаж уу? 

	Танатар — Баригджээ!

	Айна — Ашгүй л дээ, тэгээд хэн юм бэ тэр муухай хулгайч чинь!

	Танатар — Жархан!

	Айна — Жархан! Худлаа!

	Кулиан — Хэлээгүй юу, тэр ч бүр тэгж таарах байсан юм.

	Айна — (Цээжээ дарж) Жархан! Худлаа!

	 

	Хөшиг

	 


ГУРАВДУГААР ҮЗЭГДЭЛ

	 

	Ногоон дэнж. Айна уйтгартай зогсоно

	 

	Айна — Баяртай ногоон дэнж минь. Баяртай гэж чамдаа хэлэхээс өөр хэндээ хэлэх вэ! Чиний энгэр дээр хязгааргүй сайхан хүслэн, хөх тэнгэрт хөөрөн нисэх гэсэн эрхэм ариун мөрөөдөл, надад төрсөн сөн биш бил үү! Тэгснээ одоо түүний ор мөр нь ч үгүй болох нь шив дээ.Чамдаа баяртай гэж байгаа минь, тэр хүсэл мөрөөдөлдөө баяртай гэж байгаа үг. Жархаан!Чи гал цог шиг улайж ирж яваад гэндлээ. Энэнд хэн гэмтэй юм бэ? Чи өөрөө юу? Үгүй! Чи биш, би буруутай, намайг гэж яваад чи гэндэх шив дээ! Хумартай л өрсөлдөх гэж яваад дэндүү цайлган цагааан сэтгэлтэйдээ эндлээ дээ!

	 

	Дүгэр Күлжиан хоёр ирнэ.

	 

	Күлжиан — Айна, чи минь юу болчхоод байна?

	Айна — Юу ч гэж хэлэхээ мэдэхээ байлаа. Кулжиан минь, явахыг нь салхи мэддэг, хонохыг нь хонхор мэддэг хамхуул шиг болчхоод байна даа, би!

	Дүгэр — Айна! Чи ухаанаараа ч, зоримог цовоогоороо ч хэнээс ч дутуугүй сан биш бил үү? Одоо болохоор ингэтлээ гуньж гутрах юу болчих оо вэ?

	Айна — Би өөрөө ч ойлгохгүй юм. Эргэн тойрон нэг их манан болчхоод тэр дотор төөрчхөөд байх шиг...

	Күлжиан — Тэр чинь юу гэсэн үг вэ, Айна минь? Бидний явах зүг чиг, хэн хэнд маань тодорхой л байдаг шүү дээ.

	Айна — Күлжиан минь, чигээ хараад чи ч азтай юм даа, би бол хаана тор байвал тэнд орж явдаг бор шувуу шиг л амьтан болжээ.

	 

	Күлжианыг түшин уйлна.

	 

	Күлжиан — Битгий гунь, Айна! Санаа сэтгэлийнхээ зовлонг нулимсаараа тайтгаруулдаг тийм бүсгүйчүүд бид биш ээ. Хаана гэрэл гэгээ хэрэгтэй тэр газрыг гэрэлтүүлж, гялалзаж явах тийм азтай ч, тийм үеийн ч залуус бид. Биеэ барь. Хөгж, урагшаа хар!

	Дүгэр — Нээрээ тийм шүү дээ. Күлжианыхаа үгийг бод доо! Айна чи, өөрийнхөө хэлдгээр эрх мэдэлгүй ч биш, торон доторх шувуу ч биш, чи бол хүн! Хүн гэдэг - өөрийнхөө амьдралыг өөрөө зохиодог, жаргалтай сайхан амьдардаг, нийгэмдээ өөрийн хувь нэмрээ оруулдаг байх учиртай.

	Чи бол жирийн хүн биш Күлжианы хэлдэг шиг шинэ үеийн жаргалтай хүн шүү!

	Айна — Би ондоо юманд зовж байгаа юм биш ээ. Ганцхан Жарханы төлөө л зовж байна. Тэр минь намайг гэж яваад л хэрэгт орчих шиг боллоо.

	Дүгэр — (Шийдмэг, мэдэмхий) Жархан! Жархан ёстой цайлган цагаан санаатай хүү билээ. Арай ч ийм хэрэгт ормооргүй л хүү юм сан. Үүнд өөр л ямар нэг учир бий л дээ, түүнийг нь л илрүүлэх хэрэгтэй!

	Күлжиан — Айна, бид хоёр чамтай ярих гэж ирлээ. Ёстой үнэнээ хэл, чамайг өнөөдөр мордуулах юм гэнэ гэлцээд байх чинь, энэ үнэн үү?

	Айна — Та нараасаа би юугаа нууж байлаа. Тэр үнэн.

	Күлжиан — Тэгвэл чи өөрөө юу гэж бодож байна?

	Айна — Яах ч арга байхгүй, эзэн дээдсийн үзэг гэсэн юмыг үзэхээс л биш дээ,

	Дүгэр — (Эгдүү нь хүрч) Үгүй Айна, энэ чинь эзэн дээдэс хийж байгаа юм биш, хүмүүс хийж байгаа юм. Тэгэхээр энэнээс салъя гэвэл амархан шүү дээ.

	Күлжиан — Дүгэр ээ, чи минь жаахан аятайхан ярь л даа.

	Дүгэр — Үгүй, эрх чөлөө ч бидний гарт, ариун үнэнч хууль ч бидний гарт байна. Манайд охидыг дур сэтгэлгүй эрд албаар барьж өгдөг ёс аль хэдийн арилсан шүү дээ. Айна чамд бид хэлдгээ хэллээ. Тэгсэн чинь чи бидний үгийг авсангүй. Бид үеийн хүмүүс болохоор одоо тас түс ярилцахаас өөр аргагүй боллоо.

	Күлжиан — Дүгэр минь, болиоч ээ болиоч!

	Дүгэр — Хэрвээ чи хүсвэл энийг чинь сумын захиргаанд мэдэгдээд, чамайг салгаж авч болно шүү.

	Айна — Үеийн нөхөд минь намайгаа бодоорой. Би, эцэг эхийнхээ хайрыг хүлээсэн, тэднийхээ гарыг харсан ганцхан танхил охин нь юм аа. Ингээд тэдний үгэнд орохгүй бол тэнгэр чинь ниргэсэн амьтан гэж эцэг минь ч буруу харчхаад, чамайг тэжээсэн хайран ч цагаан сүү минь гээд ээж минь ч буруу харчихна. Тэгвэл би яах вэ? Тэднийхээ үгнээс гарч, эзэн дээдсийн зэмлэл хүлээх арга байна уу?

	Дүгэр — Эзэн дээдэс гэнэ ээ! Энэ л хоёр юмны хооронд ороод байх юм даа. Яасан хачин юм бэ!

	Күлжиан — Айна минь ээ, хэлсэн үгэнд чинь үнэний хувь байвч, мөчид хуумгай бодож байгаа юм ч байна шүү чамд. Тэгснээрээ дур хүсэлгүй хүнтэйгээ сууна гэдэг чинь юу гэсэн үг вэ?

	Дүгэр — (Айнагийн мөрөн дээр гараа тавьж аргадах байдлаар) Айна! Жарханы хэрэг одоохондоо нэг тийш болоогүй байна. Бид түүний учрыг түргэн олоосой гэж их хүсэж байгаа. Жарханыхаа төлөө ингэж сэтгэл тавихгүй бол хэнийхээ төлөө ч тавих юм бэ! Чи тэгээд түүний учрыг олтол хүлээзнэх юм биш үү! Жархан чинь чамд хэчнээн хайртай билээ. Хайртай хүнээ хайрласан шүү хайрлах хэрэгтэй биз дээ?

	 

	(Айна мэл гайхширан зогсоно. Кулиан ирнэ.)

	 

	Кулиан — (Явуутаа) Дүүдэй минь ээ, чи хаа явна аа? Хааччихав аа, гээд л эрээд явсан чинь, энд байсан юм уу? Уух! Зүрх зүрх! Жаахан явахаар л ингээд амаар гарчих гээд байх юм. Дүүдэй минь явъя даа. Дуудаж байна. (Дүгэр, Кулжиан хоёрыг ширвэн харснаа) одоо чи минь эд нарт л бөөцийлүүлж байдаг бол оо юу даа?

	Дүгэр — Айна болохоор л бид үерхэж байгаа юм даа. Харин тан шиг юмыг бол бид зөгий шиг хатгана л даа.

	Кулиан — Тийм болтлоо, би та нарт юу хийчхэв ээ?

	Дүгэр — Та бол хүнийг үнэг шиг хуурч, могой шиг хатгадаг болохоор чинь л тэр байхгүй юу?

	Кулиан — Больцгоо, өөрсдийнхөө эсэн бусын бузар булай юманд Айнайг минь битгий хутгаарай, аль дүү минь, гэртээ харъя. (гараас нь хөтлөх гэнэ)

	Дүгэр — Ёстой бузар амьтан гэж таныг хэлнэ дээ. (Нүүр тулж) Гэртээ харь даа, Айна хөтөлж явдаг цагаан тором чинь биш, яваач дээ, дуулж байна уу.

	Кулиан — Хүүе, яадаг бил ээ, энэ чинь (явна) 

	Дүгэр — За Айна, одоо яах вэ?

	Айна — Дүгэр ээ, би юу хэлэх вэ дээ. Та нар өөрсдөө харж байна шүү дээ. Би чинь эргэн тойрон л хашилт хаалт дунд байна шүү дээ.

	Бекбол — (далдаас) Айна! Айна!

	 

	(Айна гэлдрэн одно)

	 

	Дүгэр — Харж байна уу, Күлжиан минь? Аав ээж эргэн тойрны хашилт шахалтаар эрх мэдлээ алдаж, хайр хүсэлгүй эрд гарч байна. Энэ яасан өрөвдөлтэй хувь заяа вэ?

	Күлжиан — Айнаг гэмтэй гэхэд хэцүүеэ. Үзсэн сурсан юм юу ч байхгүй, чухам тэгээд ч өөрийнхөө дур хүслээр биш, эх эцгийн хавчлагаар эрд гардаг нь манайхны уламжлагдсан бузар заншил. Энэ заншил одоо арилж л яваа юм. Магадгүй эцэс нь ч энэ явдал байж мэднэ.

	Дүгэр — Энэ ёс чинь чамайг минь надаас салгаад өөр хэн нэг хүнд өгчхөж магадгүй юм байна даа (энхрийлнэ).

	Күлжиан — Дүгэр ээ, чи намайг одоо хүртэл ойлгохгүй юм даа. Айнаг гэмтэй гэж хэлэх нь хэцүү гэдгийг би сая хэлсэн шүү дээ. Хүнийг юм үзүүлж нүд тайлуулдаг юм, нэг бол сургууль үгүй бол ажил хөдөлмөр л юм шив дээ. Би сургуульд байгаагүй ч гэсэн хөдөлмөр хийх болсноосоо хойш, өөрийнхөө амьдралын ирээдүйг харж чадах болсон...

	Дүгэр — Күлжиан минь ээ, чиний зөв өө! Сурах, ажил хийх, ажил хийх - сурах энэ хоёр л хүнийг хүн чанарт нь хүргэгч юм даа.

	Күлжиан — Жархан ёстой нэг, ямар л бол ямар ажил хийхийн одонд төрсөн хүү юм сан. Тийм хүнийг ийм хэрэгт орчихно гэхэд нэг л итгэгдэхгүй юм даа!

	Дүгэр — Түүний цайлган цагаан сэтгэлд бид ер эргэлздэггүй биз дээ? Өөр хөндлөнгийн учир бий байх гэж би түрүүн чамд хэлсэн шиг санагдаж байна. Энэ их л явдалтай юм даа. Ийм юмны учрыг олоход нэлээд явдалтай ч биз дээ. Оройтох нь явах уу даа, Күлжиан минь!

	Күлжиан — Дүгэр минь ээ! Тэр хараач үдшийн гялаан гарч айсуй,

	Дүгэр — Аль вэ?

	Күлжиан — Тэр! чи харахгүй байна уу

	Дүгэр — Харлаа, за тэгээд, энэ чинь үдэш бүр л гардаг од шүү дээ.

	Күлжиан — Тийм нь ч тийм л дээ. (гомдсон байдал гаргаж) Миний нүдэнд чи яг тэр од шиг гялалзаж байдаг болохоор л санаандгүй хэлчихсэн юм л даа.

	Дүгэр —Ганц би юу?

	Күлжиан — Чи л байлгүй, нэг биед хэдийг байлгах гээ вэ?

	Дүгэр — Күлжиан чиний минь хэлдэг зөвөө!гэхдээ хоёр биедээ хайртай шигээ хотол олноо ч хайрлах хэрэгтэй юм шүү. Энэ олонд нь сайн сайхан л байвал бид хоёрын жаргал тэр мөн, тийм ээ!

	Күлжиан —чиний зөвөө Дүгэр ээ!

	Дүгэр — Явъя даа.

	 

	Күлжиан — Дуулах нь:

	Хонгор чамайг заяасан хотол одны чинь хайрлана би. 

	Хосгүй ариун хайр чинь миний сэтгэлийг баясгана. 

	Үргэлж чамайгаа гэдэг миний үнэн хайр

	Үдэш шөнийн нойронд ч дандаа чамайг мөрөөднө

	 

	Xоёулаа дуулах нь:

	Олноос чамайгаа онцолсон юм 

	Өнийн хүсэл минь биелсэн юм 

	Атрын цэцэг шиг дэлгэрсэн 

	Амьдрал яасан сайхан юм бэ?

	Хар бага наснаасаа чамдаа би хайртай юм

	Халуун хүсэл мөрөөдөл минь ч чи л байсан юм

	Хаа ч миний нүд, хайртай чамайгаа харж,

	Хамт үргэлж байдаг шүү энхрий янаг хүү минь 

	 

	Дахилтыг хоёулаа дуулаад явна

	 

	Танатар — (Ногоон дэнж рүү явуут дуулах нь):

	Болжмор шувуу сүргээрээ ниснэ

	Борхон дэгдээхий нь араас нь дагана. 

	Хайртай хонгор ганц дүүдэй минь,

	Хариас түргэн ирж байгаарай даа.

	 

	Танатар — (нүүрээ дарж уйлсан болсноо) Даанч цааш нь юу гэж дуулдгийг нь мэдэхгүй юм, мэддэг сэн бол ээжийг уйлуулж болох сон. Үүрдийн хайртай дүү минь үргэлж намайгаа бодоорой! гэж Айна над ч хэлнэ л дээ. Харин Хумарынд очиж түүний нүдэнд хялайлгуулж суухын оронд тэнэж явах нь дээр сэн дээ, чааваас. («Есөн хоргол» тоглодог газраа ирнэ) Ай даа Жархан байгаасай. Хажуулдаж хэвтчихээд хонио хааяа хай хуй гэчхээд нүүж байвал... Түй тоглож байсан хамаг хоргол моргол юу ч үгүй болчихсон байх чинь ээ! (Бодсоноо) Аа тийм Рахмет гуай хэлсэн шүү дээ. Чи том эр болно. Хотоор хонь авна. Жархан шиг... Жарханаас ч илүү... За даа, Жарханаас илүү гарах ч хол оо биз дээ. Ер нь Жарханы маллаж байсан хонийг авбал яах бол! (Бодож) Больё! Юу гэдэг бил ээ! Аа тийм, үхсэний нүүр элс, амьдын нүүр алт гэж эжий минь хэлдэг. Түүнийг ирэхэд яаж нүүр лүү нь харах юм бэ, нэг нь үхэхгүй нөгөө нь сэхэхгүй гэж улсууд бас бах тав ч хийнэ. Ер нь Жарханы хонийг дааж авахаа больё.

	 

	(Чимээ гарна. Танатар модны ард орно. Рысбай гарч ирнэ)

	 

	Рысбай — (Сахлаа имрэн) Одоо Рысбай чинь Рысбай биш Рысбай гуай болно. Хоёр гар минь хоёр атан тэмээний бөхөн дээр. .. алдална. Нэг талд минь дандаа шар хар толгойтой шилдэг хонийг шилэн авч хоцорсон Бекбол... Хумарын зан андашгүй. Охиныг нь гартаа оруулж авснаас хойш тэр Бекбол руу шиншлэхгүй л дээ. Одоо Бекбол гарын үзүүрт хөдөлж байдаг нэг ч хүнгүй болсон түүнд тус дэм болохоор гараа сунгадаг хүн нь би боллоо.Би гараа сунгах сунгахдаа гүйцэд сунгахгүй, ингэж (үзүүлж) хүрэх, хүрэхгүйн хооронд... тэр өөрөө бүүр ухасхийтэл сарвайна. Тэгэхээр нь би гараа дөхүүлнэ. Энэ бол нэг хонжоо! (инээнэ) Үүнээс хойш Рысбай гуай нь хар шар толгойтой иргүүдийг сэмхэн туугаад борлуулна. Эргэж ирээд хотын олон ядуучууд чинь бүр цадаж орхижээ. Юм ер түрүүнийх шигээ биш болж, нэгдлийн мал мах тулчхаад махаар ханаж цадаж бүр гүйцжээ. Нэгдлийн мал мах хямд гээд хүн ч наашаа харахаа байж. Тэгээд би яах вэ дээ, болгож бүтээсэн минь л энэ гээд хэд гурван юм атгуулаад бусдыг нь өөрийнхөө өвөрт нэлээн лав хийчихнэ. Энэ бол хоёр дахь хонжоо! (бахтай инээнэ) Нөгөө талд минь баавгай шиг хүрхэрсэн Жанаат байна. Жанаат бид хоёрыг холбон гагнаж байгаа хүн нь Хумар. Ачсан тэмээний хүчнээс аврагч эзэн нь дээр гэдэг байх аа. Өнөөдөр үгүй ч маргааш станцын нярав болно. Нярав гэдэг үг чинь хамаг сан хөмрөгийн эзэн гэсэн үг. Ердөө л тоо сампин хоёрт чадалтай даргадаа л талтай итгэмжтэй байвал болох нь тэр. Цаашхыг нь өөрөө л мэднэ. Чиний хармааг хэн ч уудлахгүй шүү дээ (хангинатал инээнэ) Тоо сампин гэснээ саяынхыг би зөв л тоолж авсан байгаа даа (хармаанаасаа мөнгө гаргаж тоолно. Энэ үед Танатар найтаачихна. Рысбай цочихдоо гар дахь мөнгөө цацна. Танатар гүйн одно. Рысбай мөнгөө цуглуулан хармаалж) Ёх могойны өнгө нь гялтганавч дотор нь таталдана гэгч боллоо байна. Уушги зүрх минь амаар гарчих шахаад хамаг бие минь дагжиж салганаж орхилоо байна. (Зүрхээ дарж) Тогт тогт! (эргэн тойрон чагнаад) Ер нь хэн ч л алга шив дээ. (өөртөө) Туулай шиг дэндүү аймтгай байна шүү, Рысбай! Энэнээсээ болоод хувиа борлуулж довоо шарлуулдаг юмнаасаа салчхав даа, мэдэлтэй бай! Үнэг шиг мэхтэй байхад арслан шиг сүртэй ч байх хэрэгтэй.

	 

	(Айнагийнх руу явна. Дараа нь Айнаг Xумарынд аваачихаар ирж яваа Бекбол, Ражан, Кулиан, Танатар, Танатарын ээж гарч ирнэ. Сүүлдэсхийж Хумар, Рысбай хоёр гарч ирнэ).

	 

	Бекбол — За Айна минь, ард чинь хоцорсон ах дүү юу билээ, түүнийгээ ч мэднэ шүү дээ. Одоо бид буцъя! Яв охин минь, буян хишиг хурааж ижил ханьтайгаа хамт аз жаргалтай сайхан амьдраарай (Үнсэж уйлна. Танатарын ээж ч уйлна. Танатар түүнийг тохуурхан тоглож)

	 

	Танатар —

	Болжмор шувуу сүргээрээ ниснэ 

	Борхон дэгдээхэй нь араас нь дагана. 

	Хайрт хонгор ганц дүүдэй минь 

	Хариас түргэн ирж байгаарай даа.

	(Худлаа уйлна)

	 

	Ээж нь — Болиоч, зайл муу монди!

	Бекбол — Хумар хүү минь, морь уралдуулж наадам цэнгэл хийж, сайвар жороо унуулж, атан тэмээгээр ачааг нь хөтлүүлж явуулдаг цаг биш болсон. Царай барайж нүүр улайж шөнийн харанхуйг түшиж одоо яая гэх вэ, явцгаа даа явцгаа!

	 

	Хумар дуугүй үл тоомжирлох аятай зогсоно.

	 

	Ражан — Ээ тэнгэр минь, элгэндээ тэвэрч нуруундаа үүрч өсгөсөн ганц охин минь ингэж ч гар хоосон мордох ч гэж дээ!

	Рысбай — За даа. Хумар танайхаас агт морь атан тэмээ эд хогшил горьдохгүй шүү. Ердөө л Айнагийн цээжийг л түших гэсэн юм даа. (Хумарын мөрөн дээр алгадаж) Одоо ингээд л гүйцээ биз дээ. Тийм үү? (Аав ээжид нь) Өдий болтол өсгөж бойжуулахдаа санасан газар маань очсонгүй, хэлсэн хүнтэй маань суусангүй гэж эцэг эх болсон та бүхэн гомдох зовох юмгүй, охиноо ингэж мордуулж байгаа чинь бол оо юм биш үү? Тийм биз дээ, Хумар!

	Xумар — Тийм ээ.

	Танатарын ээж — Тийм ээ, хүүхдүүд минь тийм дээ, цагийн юм цагтаа хойно ийм л байна.

	Бекбол — (Хумар, Айна хоёрт) Та хоёртоо захих ганцхан юм гэвэл бие биеэ түшиж тулж сайн сайхан л явахыг захих юм даа.

	Танатарын ээж — Тийм ээ, хүүхдүүд минь, эв эетэй элэгсэг дотно яваасай гэдгийг бид ч бас хүсэж байна.

	Бекбол — За явцгаа, хүүхдүүд минь. Зам чинь өлзийтэй болтугай!

	Кулиан — (Айнагийн гар барьж) Явъя, дүүдэй минь.

	Айна — Хүлээж бай. Кулиан чи намайг хөтөлсөн ч, эс хөтөлсөн ч миний чиг зүг мэдэгдлээ, би ганцаараа яваад ч болтугай хүрчихнэ.

	Xумар — Кулиан чи, гэртээ үлдэж Бекбол гуайдаа цайг нь чанаж байвал чинь дээр биз ээ!

	Кулиан — Яагаад? Би дүүтэйгээ...

	Ражан — За тэгвэл үлд дээ. (Бекболыг харж) энэ маань ганцаараа шүү дээ,

	Кулиан — (Айнаг зааж) энэ маань тэнд очоод таних хүн ч үгүй, ярьж хөөрч санаа сэтгэлээ онгойлгох ч амьтангүй, яаж ганцаарыг нь явуулах юм бэ?

	Хумар — Кулиан чи эднийхээ үгэнд орооч!

	Кулиан — (Гомдож) За за тэгвэл явцгаа даа.

	Айна — Сайн суу даа, аав минь (аавынхаа цээжинд толгойгоо хүргэнэ. Аав нь духан дээр нь үнсэнэ. Айна ногоон дэнж тийш харснаа) Баяртай ногоон дэнж минь, явъя даа, ээж ээ. (Явна)

	Рысбай— (Хойноос нь харж алмайрч зогсож байгаа Бекболын дэргэд ирээд) Бекбол гуай, гэртээ харих юм биш үү! Хүүхэдтэй гэр наргиантай гэгчээр Айна танай гэрийн наргиан байсан юм сан. Зах зээл тарчхаад нам гүм болдог шиг танайх ч өнөөдөр эзгүйдэж байгаа байх. Өнөөдөртөө би таныхаа дэргэд байж санаа сэтгэлийг тань сэргээнэ. Эд агуурс хүнд юуны хэрэгтэй юм. Хүний сэтгэлийг хүн л сэргээдэг шүү дээ, явъя даа.

	 

	(Сугадан явна. Кулиан, Танатар, түүний ээж үлдэнэ)

	 

	Танатарын ээж — Айна гэж толь гэсэн үг, үнэндээ ч толь шиг охин юм сан. Сүүлдээ юу болдог юм бол оо, намайгаа төрсөн эх шигээ хайрладаг юм сан даа, зайлуул: (Хойноос нь харна.)

	Кулиан — Ээ халаг, яадаг билээ дээ, хань татдаг ганц бэргэн нь би юм сан. Хамт очих ч хүн нь би л сэн. Тэгтэл сүүлээ огтлуулсан юм шиг хойноо ч, өмнөө ч юмгүй ганцаараа тоодойгоод явахыг нь ингэж үздэг байжээ.

	Танатарын ээж — Чамайг Бекбол гуайнхаа цайг чанаж өгөг дөө гээд л үлдээлээ л дээ, яая гэх вэ. хөөрхий. Бекбол маань тун хүндхэн үлдлээ. Настай болсон хойноо ханхай гэрт ганцаараа байх гэдэг амаргүй...

	Кулиан — Тийм биш ээ, хөрш минь, та ер нь даанч шулуухан сэтгэлтэй хүн юм даа. Манай бэргэний занг та андах биш дээ, намайг Айнаг дагаж Хумарынд очвол өөрийнх нь авах хувийг хуваалцаж орхино гэж харуусаад байгаа юм. Нохой шархаа долоож эдгээнэ гэгчээр, би юмыг дуугүй тэсвэрлэж өнгөрөөдгөөс л бид эвтэй суугаа хүмүүс шүү. Тэгээгүй бол бид аль хэдийн тус тусдаа хоёр гэр болчихсон явах байсан л даа. Ах дүү хоёрыг эвтэй байгаасай л гэж боддог байсан юм. Үгүй тэр Айнаг маань авч байгаа тэр нэг ярвайсан юмны царайг хараач! Үлд үлд гээд л нэг их юм болохыг нь яана аа. Алтыг нь аваад авдрыг нь хаяна гэгч болох шив дээ. Тун саяхан шахуу л нусаа арчиж чадахгүй амьтан л явсан юм даа. Одоо бүр сүрхий юм болж... Дүүдэйг минь түүнтэй суулгаж байдаг, аав нь ч гэж аав юм даа ядахдаа...

	Танатарын ээж — Муу сайн ч гэсэн Танатарын орж гардаг айл бол доо. Одоо өнгөрсөн хойно нь тэдний тухай юу ч яриад хэрэг байхгүй.

	Кулиан — Хөсөр хэвт дээ, түүнийг би л тэгж заяандаа бодохгүй.

	Танатарын ээж — Хүү минь харья!

	 

	Танатар —

	Хөх морио унаад явлаа.

	Хөөрхий аавдаа гомдох юм,

	Гомдол ч үгүй яах вэ дээ 

	Ганцхан жил ч бол байлгахгүй!

	(Худлаа уйлна)

	 

	Танатарын ээж — Хүүе болиоч, хар монди! Бекбол гуай сонсвол юу болох вэ, та минь.

	 

	Хөшиг


ДӨРӨВДҮГЭЭР ҮЗЭГДЭЛ

	Хөгжсөн машинт мал аж ахуйн нэгдэл станцын үзэмжтэй сайхан төв. Намар цаг.

	Хөшиг нээхэд Рысбай, Күлжиан хоёр уулзана. Рысбай комбинезонтой, бүсэндээ түлхүүрүүд санжгануулжээ.

	 

	Рысбай — Манай дарга харагдаагүй биз?

	Күлжиан — Танай дарга гэдэг чинь хэн бил ээ?

	Рысбай — Яагаа вэ, Жанаат гуай!

	Күлжиан — Мөөн мөн Жанаат гуай юу?

	Рысбай — Дүү минь чи ер нь сүрхий ажилсаг хүн юм даа.

	Күлжиан — Яаж байна?

	Рысбай — Хар өглөөгүүр л ирэх юм.

	Күлжиан — Таныг ч гэсэн эрт ирдэггүй хүн гэхийн арга алга.

	Рысбай — Дүү минь, ах нь нярав хүн шүү дээ, нярав хүний ажил гэдэг ч дээ, нэлээн үйлтэй толгойн хийдэг ажил байна даа. Хүн бүр л нүд үзүүлж явах юм. Нэг нь аваад ир л гэнэ, нөгөө нь хайрла, хайрла л гэнэ. Ерөөсөө учир нь олдохгүй юм. За тэгээд хийхгүй байя гэхэд бас хэцүү, хийж байгаа нь энэ гээд хүн бүрд татуулж түлхүүлж яваад алдаж гээж хохирчихвол ч яах байгаа юм. Бас л айж л явна шүү дээ.

	Күлжиан — Аргыг нь олбол арай ч гайгүй биз дээ, ах аа!

	Рысбай — Аа Күлжиан, чи муу ахыгаа урьдах шигээ л бодож байна даа. Залуу, хашир догь ч нэртэй, панз наймаа ч үсэргээд л чиний хэлдгээр ёстой л аргыг нь олж явлаа. Одоо бол нас хуучирч нас дундаа орж байна. Одоо бидэнд шулуун шударга явахаас сайхан юм байна уу?

	Күлжиан — (Инээж) өнгөрсөн нүглээ, одоогийн буянаар ариутгах гэж үү?

	Рысбай — Күлжиан! Энэ ч тоглоом биш, үнэн сэтгэлээсээ хэлж байгаа юм шүү. (ариун шударгын дүрийг барин) Бид мусульманы үр садан улс. Тэрийгээ мартаж болохгүй. Бид сүсэгтний таван дэглэмийг бүгдийг дагахгүй ч гэсэн бурхнаа сэтгэлдээ хадгалж мусульман гэсэн нэрээ алдахгүйг л хичээх ёстой. Өтлөх тусам хүний сэтгэл гэдэг ийм л юм боддог санадаг болдог юм байна даа.

	Күлжиан — (Инээж) Та бүр бясалгагч даяанч болоход дөхөж байна уу?

	Рысбай — Күлжиан, чи инээх юм даа. Инээх юм биш шүү дээ, энэ чинь. Залуудаа цөмөөрөө л та нар шиг тийм л байдаг. Өтөлсөн хойноо л өөрийн эрхгүй мэдэх болно доо. Хүн ер нь эцэстээ юу болохыг урьдаасаа сайн бодох хэрэгтэй юм шүү.

	Күлжиан — Та ер нь надад сахил хүртээх гээд байна уу?

	Рысбай — (Сэжиглэж) Үгүй дээ, Күлжиан минь! Та нарын зам өөр л дөө. Цагийн юм цагтаа хойно, энэ цагтаа та нарынх зөв өө! Аа би бол ердөө л өөрийнхөө... Юу... хэлж байна шүү дээ. Ах нь одоо үлдсэн энэ насаа бурханд ч, нам засагтаа ч нүгэл хилэнц хийлгүй, үнэн ариунаар нь зориулъя л гэж боддог. (Эргэн харж) За байз уу, өнөө хүн яагаад удчихав аа, яаралтай ажилтай юм сан, өөрөө очихгүй бол бүтэхгүй нь ээ дээ! (Явна)

	Күлжиан — (Хойноос нь) Муу хар шарвагч! Айнагийн хүзүүнд аргамж углаж амжаад, одоо бас миний хүзүүнд углах санаатай юу чи! 

	 

	(Айна ажлын хувцастай эрдэнэ шиш, улаан буудайн боодол барин гарч ирнэ.)

	 

	Айна — Күлжиан!..

	Күлжиан — Айна! (угтан, очиж) Чи минь салхин; туугдаад ирэв үү, аль усанд урсаад ирэв үү? Суу даа

	 

	(Хоёул сандал дээр суув)

	 

	Айна — Дөрөв тав хоног тариа хураалцаж үзлээ. Бригадын дарга энэ хоёр боодлыг дарга нарт хүргэхээр нь нааш нь аваад ирлээ.

	Күлжиан — Ашгүй л дээ, Айна минь, ингэж ажил төрөл хийсэн чинь болж... Ээ дээ олныхоо дунд ороод тэднийхээ тоосонд хутгалдаад ирэхэд, их сонин шүү.

	Айна — Нээрээ тийм юм. Гэртээ ганцаараа байхад дотор хачин болоод нэг л уйтгартай, ердөө л бүтэж үхэх гээд байх юм. Хэдхэн өдөртөө хээр гадаа чадах чадахгүй нь ч яах вэ гээд олны хийж байгаа ажлаас хийлцээд үзсэн чинь аятайхан ч юм шиг...

	Күлжиан — Ингээд ирэхээр чинь Хумар юу гэж байна.

	Айна — Юу ч гэсэн тэр, алин болгон түүний аяыг хараад суух юм бэ энэ чинь, сүүл сүүлдээ ч тэвчиж суухын арга алга боллоо...

	Күлжиан — Чи минь даанч яарсан даа. Жаахан л азнадаг байсан юм.

	Айна — Хуучин шархыг хөндөөд яах нь вэ! Би чинь тэртээ тэргүй амь зүдэж л явна даа.

	Күлжиан — Тийм дээ, Айна минь, тийм юм ярихаа ч больё. За яамай даа, хар бор нь хамаа байж уу ажилд оролцож яваа чинь сайн. Ингээд л яваад байвал цааш цаашдаа их юм үзнэ шүү. Тариа хураалт дуусчихаар цааш нь бүр бас ажил хийгээд бас үзэх сэн дээ.

	Айна — Тэр цагт нь болъё доо. Элдэв л юм бодож үзэж байна. Гэвч цөм сайхан зүүд ч байж мэднэ. Заримдаа саальчин ч болмоор, заримдаа чамайг дагаж трактор ч барьж сурмаар... За даа янз бүрийн л юм бодож болдог л юм байна.

	 

	Кулиан ирнэ

	 

	Кулиан — Дүүдэй минь, чи энд яваа юм уу? Гэрт чинь очсон, алга. Тариа хурааж байгаа газар яваа гэнэ. Тэнд очсон чинь нааш нь явсан гэнэ. (Күлжианыг харснаа) ёх ёх зүрх зүрх, ер явж болдоггүй шүү.

	Айна — Надаар яах гээ вэ?

	Кулиан — Зүгээр шахуу... Үгүй зүгээр ч гэж дээ, уулзах гэж. Манайхны хот айл гэж хөл хөгжөөн ч үгүй, нам гүм оргиод л... Данх сайхан цай ч гүнгэр гүнгэр ярилцаж суугаад уучих хүн алга. Улсууд яасан их завгүй бол оо вэ, ядахдаа манай хажуугийн эмгэнийх бас нүүгээд нэгдэл түшээд буучихлаа. Биднээс зугтахгүй ч хүн алга шив дээ. Баян буянтай явахад хүний хөл тасардаггүй л айл байсан сан даа. Одоо л ийм болж дээ.

	Айна — Тэгээд, хаяад явчихсан улсынхаа хойноос хөөцөлдөж явна уу?

	Кулиан — Үгүй чиш, хэн тэгж явах юм. Би чамтай зүгээр л нэг сайхан хөөрөх гэж л яваа хүн л дээ. (Авч яваа буудай эрдэнэ шишийг нь хачирхан харж) Дүүдэй минь, энэ чинь юу вэ? Идэх уухаар дут аа юу, юунд ингэж өлөн шороонд дарагдчихсан явна вэ, чамайг арай ч ингэж явна гэж санаагүй юм сан! Хумар чамайг ингэхэд хүргэж байгаа ч гэсэн ар гэр аав эжийд чинь чамд хүрэхээр юм байгаа л сан даа.

	Айна — Би чамд гэдэс өлслөө, хувцас урагдлаа гэж гомдол гаргаагүй шүү дээ. Надтай ярих юмаа тариа хурааж байгаа газар очиж ярь л даа. Ажил хийнгүүтээ ярьчихаж болно шүү дээ.

	Күлжиан — Тийм ээ. Айнагийнх зөв. Нээрээ ч ажил ч тэнд, аятай зугаатай цэнгэл ч тэнд байгаа юм шүү.

	Кулиан — Миний зүрх муутайг та нар эс мэдэх биш дээ. Энэ ч бүр багадаа ийм болсон шүү дээ. Ингээд жаахан явчихаар зүрх пүл пүлхийгээд амьсгаа бөглөрчих гээд байдаг юм даа.

	Айна — Чи залуу хүн, улсуудтай цуг хэдэн өдөр хар хөлсөө цутгатал ажил хийчихвэл ердөө зүгээр болчихно.

	Кулиан — Хар хөлс гэснийх надаас л нэг муу хөлс салахаа болилоо. Нэг данх хав халуун аагтай сайхан цай уучихад, нэг их хөлрөөд зүгээр болчихдог сон.

	Айна — Ой бай, дэмий ярьсаар зөндөө удчихлаа байна. Нөхөд маань уурлаж байгаа байх. Күлжиан, чи үүнийг өгчхөөрэй, би явъя.

	Күлжиан — Тэгье дээ, баяртай (Айна явтал араас нь) Айна чи орой ирэх үү?

	Айна — Ирнэ ээ ирнэ. (Кулианд) Чи надтай цуг яваач, манай тэнд муу хөлсийг чинь гаргах юм бэлэн байна.

	Кулиан — Үгүй, чи чинь гэр лүүгээ явахгүй юм уу? Айна — Хаанаас, тарианы талбай руу явна.

	Кулиан — Өө тэгвэл би харих шив дээ. Гэр эзгүй, бас бэргэн маань толгой толгой гээд л байсан юм сан, (явна)

	Айна — Би явлаа, Күлжиан!

	 

	(Явна. Күлжиан трактор луу явтал Рахмет, Дорж, Жанаат нар гарч ирнэ)

	 

	Рахмет — За Күлжиан, юу хийж байгаа чинь энэ вэ, та нар чинь өнөөдөр уг нь амарч байгаа улс байх аа!

	Күлжиан — Тийм нь ч тийм ээ, зүгээр байхаар трактораа тосолчих юм уу гээд л,.. Дайн болохоор дариа нухав гэгчээр амрахад бэлэн, ажил хийх болохоор л бэлэн биш байх ч тус үгүйеэ.

	Рахмет — Чиний зөв өө, Күлжиан. Манай анхны тракторч бүсгүйн хувьд чиний ингэж гялалзаж байгаад бид цөм баярлаж байдаг. Хаврын ажилд чи яаж гялалзсан шигээ намрын ажилдаа гялалзаж орхиход ч бид байтугай, аймаг, ард түмэн чинь баярлана даа, 

	Дорж — Күлжиан чиний амьдралд өнөөдөр нэг их сайхан явдал болох гээд байгаа бил үү? (Кулжиан жуумалзана) Дүгэр энэ хоёр маань өнөөдөр хуримаа хийх гэж байгаа шүү дээ.

	Рахмет — Күлжиан минь, хурим чинь өлзийтэй болтугай! Чи тэгээд хуримдаа биднийг урих уу? (инээмсэглэн мөр дээр нь гараа тавина. Жанаат энэ байдлыг ихэмсэг харж зогсоно)

	Күлжиан — Урилгүй яах вэ. Ах танд үүнийг Айна авчирч өглөө. Бригадын дарга явуулсан юм байх аа. (өгнө)

	Рахмет — Өө их сайхан ургаж шүү. Манай нутагт тариа ургахгүй гэдэг домогт хариу болох хамгийн бодитой лантуу даа, энэ чинь! «Тариа таривал газрын атарт нь тарь! Тарьсан хойноо аманд орохдоо нүнжигтэй» гэлцдэг тариачин хүний үг учиртай л үг юм даа.

	Жанаат — (Тариа эрдэнэ шишийг харамссан боловч уг санаа нь Айна энэ ажилд оролцож Күлжиантай уулзсан, Дүгэр Күлжиан хоёрын хуримлах гэж байгаа энэ бүхэнд дургүйцсэнээ илэрхийлж) Энэ чинь одоо юу юу гэгч л болоод байна даа? Ядахдаа энэ тариа, шишийг хэний зөвшөөрөлтэй ингэж таван тийш тараагаад явна даа?

	Күлжиан — Би яаж мэдэх вэ, ах минь (явна)

	Жанаат — (Шазруухан) Күлжиан! (Күлжиан зогсоно) Тракторчдыг цуглуул, яриатай (Рахмет Жанаатыг эвгүйхэн харна. Күлжиан явна)

	Дорж — Энэ маань өнөө үзэсгэлэнд зориулан явуулах гэж байгаа юм маань шүү дээ. Энийг харамлаж яах нь вэ. Тэртээ тэргүй тариа хураалт цаг алдаж өчнөөн үр тариа хөлс хөдөлмөр хаягдахад хүрч байна. Тэгэхдээ харснаа харамлаж, хараагүй юмандаа санаа зовохгүй байж болох уу?

	Жанаат — Залуу минь, чи ер нь намайг яах гэж л гижигдээд байна даа. Над шиг хар сахалтай казак өвгөн үзээгүй юү? Энэ чинь сахал нь хар болохоос биш санаа нь хар биш юм шүү дээ. Азаргатай халдвал нуруугүй гэдэг үг байдаг, мэдээтэйхэн шиг байгаарай.

	Дорж — Жакэй гуай, би тоглож байна даа.

	Жанаат — Тоглоом биш шоглоом болж байгаа юм биш үү? Тайлан тооцоо будилаантай, идчихлээ уучихлаа гэж Хумарыг гүтгээд л, юу болж байгаа нь энэ вэ! Яадаг юм, ер нь ч би бас хэлчихье. Чи монгол шүү санаатай юм болоод манийгаа үзэн ядаж байгаа юм биш үү? Та нар ч тэгнэ л дээ (хуруугаараа чичилнэ).

	Рахмет — Жанаат гуай, та намын гишүүн хүн шүү, болих юм биш үү!

	Жанаат — Тэвчээд тэвчээд тэнхээ хүрэхээ байлаа. Санаснаа ярьж хүүдийгээ хоосолж авъя, гэж өнөөдөр бодсон юм.

	Дорж — Тэгвэл би юу гэх вэ дээ. Цохивол мах өвдөнө, харин хорон хурц үг бол хүний сэтгэлийг өвтгөнө ... Та ч нэг биш удаа хэл амаар дайраад л байгаа, ах захын ёсыг бодоод бид өнгөрөөгөөд л байгаа, тийм биз дээ?

	Рахмет — Дорж оо, чи битгий нэг их оволзоод байгаарай. Оволзуур зан нэг л бишдэхээрээ хэр баргийн юманд саатаж тогтохгүйгээр өнхөрдөг юм шүү.

	Дорж — Ингэхгүй гээд яах юм бэ, бүр бодохоос ой гутаад байх юм.

	Рахмет — Та минь ээ, хотынхоо захад утас ээрэн суугаад маргалдаж байдаг авгайчууд шиг юунд ингэж байдаг юм бэ! Та хоёрын маргааныг зүй ёсоор нь ярьж шийдэж болно. Одоо больж үзээрэй. Үг олдвол хэрүүл, үүл хурвал бороо гэдэг биш үү. Улсууд хүрээд ирлээ. Тэдэнтэйгээ эв зүйгээр нь шиг ярьж үзээрэй. Аль вэ өрөөнд оръё (орцгооно).

	(Батаа гарч ирнэ. Мандолин барьжээ. Күлжиан ч ирнэ)

	Батаа — Ээ ашгүй Күлжиантайгаа ингэж уулзах гэж. Аль вэ өнөө «Тракторчин охин» гэдэг дуугаа зааж өгөөч!

	Күлжиан — Урьдаар чи над «Жолооч» гэдэг дуугаа заагаад аль.

	Батаа — За тэгье. (хоёул дуулах гэснээ үг нь зөрчөөд инээлдэнэ). Монгол хэлэнд чи ийм барагтайхан байж, Дүгэртэйгээ яаж үгээ ойлголцдог юм бэ.

	Күлжиан — Амрагийн сэтгэл ам хэлээр биш, алаг нүдний харцаар л ая зүйгээ олдог юм гэж Абай хэлсэн юм шүү.

	Батаа — Ээ дээ, чамд амаа ганц сайхан алгадууллаа даа.

	Күлжиан — За аль вэ «Тракторчин охиноо» нэг дуулъя (Батаа үгийг нь буруу хэлж бас инээлдэнэ).

	(Сатипхаан согтуу ирнэ)

	Сатипхаан — Ой бай, юу болоод шуугиад байна! 

	Күлжиан — Яагаа вэ, амралтын цаг, наргиж л байна.

	Сатипхаан — Ингэж наргидаг юм уу?

	Батаа — Таныхаар бол яагууштай байна!

	Сатипхаан — За даа арга ч үгүй биз дээ. Та нар залуу улс, шал хүүхдээрээ юмнууд юу ч мэдэх вэ дээ?

	Күлжиан — Тэгвэл яаж наргидаг юм бэ? Хэдэн оймс илүү элээснээрээ та хэлээд өг л дөө

	Сатипхаан — Ах нь машин барьж явахад та нар төр өө ч үгүй байж шүү. Тэгэхээрээ л байгаа биз, цаанаа! Аль цагийн юм бэ!

	Күлжиан — За яршиг, ингэж та өнөө л хэлж байгаа юм уу, урьд нь бишгүйдээ л ярьдаг байсан шүү дээ. Ондоо сонин юм яриач!

	Сатипхаан — Юм гэгчийг үзсэн буурал толгой доо. Ай даа механикч хүртэл байж үзлээ. Ер үзээгүй юм алга даа.

	Күлжиан — Таны үс яасан эрт бууралтчих аа вэ?

	Батаа — Яагаад гэнэ ээ? Үүнээс л болоод байгаа юм. (хармаанд нь байгаа шилтэй архийг гаргана)

	Күлжиан — Хүүш яадаг билээ. Дарга нар ирж явна.

	(Сатипхаан архиа хармаалан гуйвж дайван одно. Хүмүүс хүрч ирнэ. Күлжиан түрүүлж тэд дуулах нь)

	 

	Залгиж сурсан, балгаж сурсан жолооч гуай нь

	Замдаа гарахдаа, архи хармаалаад одож гэнэ,

	Хүчээ авсан, хүчээ авсан хүдэрхэн машин нь 

	Хүнгэнээд байж, хүнгэнээд байж гэнэ л дээ.

	Тортог болсон эрэг шураг нь 

	Товхийтэл тосхийтэл ойчоод л байж ... 

	Жалга туллаа, яаж ч болдоггүй хөөрхий минь 

	Шанаганд хутгуулах шиг манараад л очиж гэнэ дээ.

	 

	Батаа — (Инээж) Күлжиан, энэ чиний зохиосон дуу биш биз? Мань хүн ч зальтай шүү.

	Нэг хүн — Магадгүй нэг эмэгтэйн заль дөчин илжгэнд ачаа болно гэдэг шүү.

	Күлжиан — Би ч гаргасан юм биш. Ер нь энэ дууг дуулчихвал цаадах чинь холдоно, тэгэхгүй бол нойтон хамуу шиг салдаггүй золиг байгаа юм. 

	(Жанаат, Рахмет, Рысбай зэрэг хүмүүс гарч ирнэ)

	Жанаат — За та нар сонсоорой, маргаашаас эхэлж газар хагална. Уринш хагалалтыг долоо хоногт багтаана. (Эсболд) чиний бригад, Хөх-эргийн тэнд (Турсанд) чиний бригад Цагаан-Чулуутын хавийг ... ойлгомжтой юу?

	Хүмүүс — Мэдлээ, хийнэ. хичээе.

	Рахмет — Найзууд аа, тэгэхлээр бид ирэх жил наад зах нь мянган га газар эзэмших нь байна шүү. Энэ чинь бага юм биш шүү. Ажил их, цаг бага байна. Тэрний дараа бидэнд бас өөр ажил гарна. Дорвитойхон шиг хөдөлдөг юм шүү.

	Хүмүүс — Мэдлээ, тэгье, хийе.

	Жанаат — Өнөөдөр аятайхан амар, өглөө эртхэн шиг ирцгээ.

	 

	(Хүмүүс шуугилдан явна. Хумар Рысбай хоёр гарч ирнэ. Айна хойноос нь сэмхэн гарч ирнэ. Тэр хоёр Айнаг үл ажна)

	 

	Xумар — Амаа мэдээрэй гэж ёр шиг чамд хэл ээ биз!

	Рысбай — Чиш Хумар минь, чамайг бодвол би нэг хоёр гутал илүү элээсэн байх. Юмны эв говийг олохдоо би арай л дүйтэй байх аа.

	Xумар — Тэгвэл яагаад сэжиг авхуулчих аа вэ?

	Рысбай — Энийг тарааж, чалчиж яваа хүн бол Танатар! Юм аваачиж өгөхийг тэр хар шулам харсан юм. Ногоон дэнж дээр мөнгө тоолж байхыг минь ч тэр үзэж орхиж ... Энэ бас гай яа!

	Xумар — Баларчээ.

	Рысбай — Юу! Яасан амархан балрах юм? Орой хуримын хөлөөр тэр муугийн учрыг олчихгүй юу!

	Хумар — Ой, тэр чинь харин ёстой таарахгүй ... ажил даа. Түүнээс илүү хэрэгт чи намайг хийх гэж байна!

	Рысбай — Хэрэгсээд байх нь ч гайгүй биз. Манайхан хойно хүүхний мөр дээрээс болж нэгийгээ дөнгөчхөж л гэнэ биз. Эсвэл бүр сэг ч үгүй болгочихгүй юу! 

	(Хумар сандарна. Айна тэр хоёр дээр ирнэ)

	Айна — Хумар, харих юм биш үү? 

	(Хумар давхийн цочно)

	Рысбай — Айна ир ээ юү! (инээж) мөн дөө залуу байхад хүүхнүүд хар хүнээ ингээд л хардаж сэрдээд л дагаад л байдаг даа. Манай авгай ч гэсэн намайг залуу байхад яадаг байсан гэж санана даа? Хумар минь, явж үз.

	Хумар — Би явлаа! (Айнагийн араас гэлдэрнэ)

	Рысбай — Эй дээ (гэмшсэн байдалтай амаа барина)

	 

	Xөшиг

	 


ТАВДУГААР ҮЗЭГДЭЛ

	Машинт мал аж ахуйн төв. Станцын дүнзэн байшинд эрэгтэй эмэгтэй залуус хуримын бэлтгэл хийж байна. Өрөөнд ширдэг хивс дэвсэнэ. Эдгээр залуусын дунд Танатар байна.

	Нэгдүгээр залуу — Түргэлье, цаг дөхөж байна. 

	Хоёрдугаар залуу — Нээрээ болохоо байлаа.

	Гуравдугаар залуу — За яршиг, юунд нь яарах юм бил ээ? ямар миний хурим биш (суниана)

	Хоёрдугаар залуу — Эхнэртэй болоогүй чам шиг залуу хүнд, ээлж ирэхгүй юм биш, тэгж ч болохгүй дэг шүү.

	Танатар — За дээ, энэ бид хоёр эхнэртэй болтол тэмээний сүүл газар хүрч, тэхийн эвэр тэнгэр хүрнэ ч биз ээ.

	Нэгдүгээр залуу — Ой бай, та нар чинь яачихсан үглээ улс вэ, аль хөдлөөч!

	Танатар — Ой найзууд аа! Бэрийн нүүрний бүрхүүл би нээнэ шүү.

	Нэгдүгээр залуу — Шинэ бэр маань тэгж нээлгэх бүтээлэгтэй ирэх л байгаа даа.

	Танатар — Усыг нь уувал ёсыг нь дагана гэдэг, бүтээлэггүй ирлээ ч гэсэн ёсыг нь хийлгэхгүй юү!

	Хоёрдугаар залуу — За чи тэгээд яаж нээдэг хүн юм бэ?

	(Танатар нэг хүүхний алчуур авч...)

	Эмэгтэй — Болиоч дээ, ажил хийлгэхгүй яах гэсэн юм бэ?

	Танатар — За гайгүй л дээ, эд нар чинь Танатар гуайн уран чадлыг үзэх гээд байна шүү дээ.

	Эмэгтэй — За тэгвэл олон таван юм чалчилгүй түргэлж үз!

	Танатар —

	Цэнгэл баяр бялхсан цагаан гэр минь
жар жар

	Царай зүсээ хардаг гэрэлт толь болоосой

	жар жар

	Хадам эцгийн гэр хайр дүүрэн байгаасай

	жар жар

	Хан буурал эцгийн гэрийг яаж гүйцэх вэ

	жар жар

	 

	Нэгдүгээр залуу — Хи таарч дээ, бэр мөргүүлэх ёсны ерөөл ийм байдаг юм гэнэ (инээнэ)

	Хоёрдугаар залуу — Ёстой! Ёстой! 

	Гуравдугаар залуу — Танатарын чадалтайг үзлээ. 

	Танатар — Аль вэ, тэгвэл та нар нээгээд орхи!

	Эмэгтэй — Танатар минь, болиоч (нүүрний бүтээлэг авах гэнэ)

	Танатар — (санаа авч) Аа тийм тийм. (Эмэгтэйд) За чи жаахан хүлээж бай л даа гайгүй,

	...Бэрийн сайхан ирлээ харцгаа! 

	Бэлгийн дээдийг түүндээ барьцгаа! 

	Аавд нь ариун ерөөлөө дэвшүүлье! 

	Ээжид нь ашдын жаргалаа хүсье!

	 

	Тэд ийнхүү шуугилдаж эргэж харвал Рахмет, Дорж, Жанаат хэдийн ирчихсэн зогсож байв. Танатар ичихдээ гүйн одов.

	 

	Рахмет — Харах царайнаасаа айхтар алиа монди шүү 

	Жанаат — Алиа хүний нэг хөл нь найм бол нөгөө хөл нь ес гэгчээр Жарханы алиа сэргэлэн байдаг түүнийг нэг юманд ч хүргэж мэдэх юм шүү.

	Дорж — Би Жарханы сэргэлэн занд нь их баярлаж явдаг юм. Зүгээр ч нэг сэргэлэн хүн биш. Бас учиргүй ажилч хүн байгаа юм.

	 

	(Хуримдаа гоёж чимсэн баяр баясгалантай Дүгэр Күлжиан, түүний ээж ирнэ)

	 

	Рахмет — (Күлжианы ээжид ёс хийж) үр хүүхдийн чинь хурим өлзийтэй болтугай, ээж минь, 

	Күлжианы ээж — Ерөөл шингэтүгэй, хүүхэд минь. 

	Бусад хүмүүс ч тэрчлэн Күлжианы ээжид ёс гүйцэтгэжээ.

	Күлжианы ээж — Хүүхдүүд минь дээш дээшээ сууцгаа!

	 

	Xумар, Айна, Кулиан ирнэ.

	Кулиан — (Залбиран энгэрээ дараад Айнад) Ээ бүү үзэгд! Казах нь Монголтойгоо суухыг одоо л үзэх, дуулах нь энэ үү, дээдэс минь!

	Айна — (Кулианд) Хүн л гэвэл бүгд адилхан эхээс гардаг хойно ийм л байх ёстой. Хэдгэнэ шиг эргэлдээд байлгүй яваач!

	Рысбай — (Сүүлд ирж) Ой бай! Би хождох шахаж, муу морио чухам давирахын хүчинд л золтой орж ирж. За буурал ээж минь, үр хүүхдийн чинь хурим өлзийтэй болтугай!

	Күлжианы ээж — Ерөөл шингэтүгэй, хүү минь!

	 

	Бүх хүмүүс хуримын байраа эзэлнэ. Дүгэр, Күлжиан, ээж нь ч хүндэт суудалд сууна.

	 

	Күлжианы ээж — За хүүхдүүд минь, буурал ээж нь баярлаад баярлаад магнай хагарахгүй гэгчээр л байна. Үртэй хүн дуулж үндэстэй мод найгадгийн сайхныг ингэж үздэг байжээ. Миний хонгор Күлжиан хар нялхдаа хайрт эцгээсээ өнчирсөн. Тэгээд охин минь ядарч зүдэрч ч явлаа. Айж зовж ч явлаа. Одоо тэгэхэд ямар байна. Олон та бүхнийхээ тулгуур түшигт хайрт нам засгийн минь ивээл халамжаар охин минь хүний зэрэгт хүрч, жаргалын дээдийг амсаж байна. Миний ганц охин минь ижил ханьтай болж хоёр боллоо. Миний цээж, охиноо хүний зэрэгт хүргэсэн баяраар дүүрэн. Миний энэ баяр бас та нарын баяр!

	Хүмүүс — Буурал ээж минь, таных зөв. Нас сүүдэр чинь улам өндөр болтугай!

	 

	(Кулиан энэ байдалд дургүйцэж зэвүүрхэхдээ нүүр баруулан дэргэдэх хүнээ чимхэнэ)

	 

	Күлжианы ээж —

	За хонгор хүү минь ээ 

	За миний хоёр үр минь ээ 

	Үйл хэрэгтээ санаа нэгтэй

	Үй түмэндээ сэтгэл нэгтэй!

	Хоёр биедээ хайр халамжтай

	Хосгүй жаргалын дээдийг амсаарай!

	 

	Дүгэр, Күлжиан хоёрыг үнсэнэ. Кулиан энэ байдалд эгдүүцсэнээ илэрхийлж бас л саяынхаа хүнийг чимхэнэ.

	 

	Күлжианы ээж —

	 Найр хурим далай болог

	Наадам жаргалд оройгүй байг 

	Найрлацгаа, наргицгаа хүүхдүүд минь! 

	Хундагаа өргөцгөө, хулаа бялхуулцгаа, хүүхдүүд минь

	 

	Үйлчин хүүхнүүд үйлчилж найрын хундага харшиж дуу шуугиан, инээд хөөр дэгдэнэ.

	 

	Сагандаг — (Доомбор хөглөн босоод)

	Амраг хайртай анд найзын минь

	Ариухан хуримд морилон ирсэн

	Айлчин гийчин та нараа төлөөлж 

	Айлтгах үг, дэвшүүлэх ерөөл байна.

	Хүмүүс — Сонсъё! Сонсъё

	Сагандаг — 

	Зол жаргалыг эдэлсэн баяр байна.

	Дөл гэрэл шиг гэрэлтсэн нас байна, 

	Цэцгийн сайхан шиг дэлгэрэх цаг байна 

	Цээлийн ус шиг цэлэлзэх үе байна.

	 

	Хүмүүс — Зүйтэй зүйтэй, Сагандаг минь! 

	Сагандаг — (Доомбороо улам хурдан чанга цохин)

	Амрагийн алтан хэлхээ гэдэг

	Аягүй эмзэг нь үнэнтэй боловч, 

	Ариунаар түүнийг сахисан хүмүүс 

	Ашдын жаргалыг үүрд эдэлдэг юм.

	Түшсэн олныхоо ерөөлийг өвөрлөж, 

	Түгээмэл хурим хийсэн өнөөдөр шигээ 

	Үргэлж жаргалтай, үлэмж цэнгэлтэй 

	Үүдэн дэлгэрч явахыг ерөөх байна.

	 

	Хүмүүс — Ерөөл шингэтүгэй, Сагандаг минь 

	Сагандаг —

	Хайрын ариуныг дотроо өвөрлөж яв даа! 

	Халамжийн сайхныг нэгэндээ үзүүлж яв даа 

	Хоёр биедээ уул шиг түшиг бол доо 

	Хотол олондоо уур ихийг бүтээ дээ!

	Ариун хөдөлмөр алтан жигүүр чинь болог доо

	Алаг үрс цагаан гэрт чинь шуугиг даа!

	Хүний сайныг гэртээ цуглуул даа 

	Хөлгийн сайныг гаднаа уя даа!

	Хүмүүс — Тэр ерөөл чинь бат сайхан оршиг доо, Сагандаг минь!

	Дүгэр, Күлжиан хоёр — Баярлалаа, Сагандаг минь!

	Сагандаг —

	Өвгөд буурлаа түшиж яв даа.

	Өсөх залуусаа хайрлаж бай даа 

	Ардынхаа эрхэм журмаар яв даа 

	Амгуулан төвшин зантай бай даа

	Илүү хардаг шунаг зан муухай шүү!

	Хуруугаа татсан харам араншин шившиг шүү! 

	Хар биеэ аргалсан аминч авир муухай шүү

	Хамаг олны сүүл барин гэлдрэн явах шившиг шүү

	 

	Хүмүүс — Түмэн зөв, ерөөл чинь бат орштугай, Сагандаг минь!

	Дүгэр, Күлжиан хоёр — Баярлаж байна чамдаа, Сагандаг минь!

	Сагандаг — (Доомбороо улам хүчтэй, хурдан сайхан цохиж)

	Насны уртыг наслаарай даа!

	Начин шонхор шиг дүүлж яв даа!

	Эрдэм номоор гэрэлтэж яв даа! 

	Эрхэм үйлсээр бадарч яв даа!

	 

	Хүмүүс — Тэр ерөөл бат сайхан орштугай!

	Күлжианы ээж — Ерөөл шингэтүгэй! Саган минь!

	(Сагандагт айраг барьж баярлан үнсэнэ. Хүмүүс Сагандагийн ерөөлийг чадалтай сайхныг шагшин шуугиана)

	 

	Сагандаг —

	Ууланд хальсан бүргэдийн чадлаар 

	Усанд умбасан загасны авьяасаар 

	Улаан хусны гургалдайн дуугаар 

	Уран дуутай доомборын аяар

	Наргин тоглоё 

	Наадан тэмцье!

	 

	(Найрын залуус, охид ялгарч алты бакан - алтан багана дээр очно. Хоёр хэсэгт хуваагдана. Настайчууд тэдний тэмцээнийг суудлаасаа харна)

	 

	Залуус — (Олноор)

	Аль, залуус аа, ирцгээ дээ 

	Алтан баганаа тоглоё доо

	Мөчирт сайхан улиасанд 

	Мяндсан аргамжаа гаргая даа 

	Наадам цэнгэлд оройгүй 

	Наргих тоглохдоо олуулаа.

	 

	(Хоёр залуу, хоёр эмэгтэй алтан багана дээр гарна)

	 

	Хоёр залуу —

	Хан буурлуудаас уламжлалтай 

	Харгиа дуунаас хэн буцах вэ! 

	Хонгор найз нөхдөө баясгаж 

	Хослон яруу дуугаа дуулъя! 

	Хүүхнүүд минь ирцгээ дээ 

	Хөгжин цэнгэн дуулъя даа!

	Хүүхнүүд —

	Цэцэг навч шиг дэлгэрсэн

	Цэнгэл жаргалаа бахадъя 

	Сэргэлэн залуу нөхдөө 

	Шинэхэн дуундаа магтъя!

	Ай манай залуус аа

	Ариун дуугаа нийлүүлье.

	Залуус —

	Саальчин хонгор бүсгүйчүүд минь 

	Сааль сүүгээ арвижуулаарай 

	Ариухан цагаан сүү чинь 

	Алдарт баатарт хүргэг, та нарыг 

	Ай хонгор бүсгүйчүүд ээ 

	Аялгуу дуугаа нийлүүлье!

	 

	Хүүхнүүд —

	Төлөөр малаа өсгөхөд 

	Төгс жишээ нь болсон 

	Үлгэртэй сайхан ажилтай 

	Үйлстэй сайхан жишээтэй 

	Ай манай залуус аа

	Ариухан дуугаа дуулъя даа

	 

	Сагандаг —

	Алтан гургалдайн дуутай 

	Ардын цэлмэг ухаантай 

	Золтой сайхан авьяастныг чинь 

	Баяртай бид үзлээ. 

	Цоор доомбороо хөглөе 

	Цөм бүжиглэн наадъя

	 

	Бүгдээр шуугин ажил хөдөлмөрийн бүжиг хийнэ.

	 

	Рысбай — (Рахметэд) Дарга аа, ахалж төрөөд ард нь хоцорно гэдэг энэ дээ. Энэ залуусыг хар даа, ээ дээ бид арай л эрт төрж дээ. Ёстой л тэнгэр дээдэс үлдээсэн ч нас яс маань дараад байна.

	Рахмет — Тийм биш ээ, Рысбай, ард чинь ариун сайхан үйлсийг чинь залган авах үе залуу, үрс ач нар чинь байгаа болохоор сэтгэл зовох хэрэггүй. Хий атаархал бол муухай үзэн ядалт мөн. Тэгэхийнхээ оронд үр ач үе залгамжийнхандаа үлгэр жишээ өв хөрөнгө болох сайхан нэр, саруул бүтээлээ үлдээхийг бодвол дээр шүү. Одоо тийм биз дээ?

	Күлжианы ээж — Ёстой түмэн зөв, Рахмет минь, ийм залууст өмөг түшиг нь болж төрсөндөө бид буурлууд баярлавч баршгүй юм шүү. Бид ийм сайхан цэнгэл жаргал үзсэндээ гомдох бол манай өвгөд дээдсийг юу гэх вэ!

	(Рысбай шилээ маажилна)

	 

	Хумар — (Айнад) явъя!

	Айна — Сая ирчхээд юундаа яараа вэ?

	Хумар — Толгой өвдөж байна.

	Айна — Өө тэгвэл дуулаад бүжиглэлцэж орхи, тэгэхэд чинь л сэргэчихнэ.

	Хумар — Би энэ шуугианд чинь тэсэхгүй нь, аль вэ явъя!

	Айна — Чи явж бай. Би жаал байзная.

	Хумар — Чамайг явъя гэж байна шүү!

	Айна — Пөөх яасан их дуутай юм бэ. Гэвч одоо чиний их дуунаас хэн ч айхгүй, тэгэхээр нээрээ толгой чинь өвдөж байвал харь даа.

	 

	(Хумар хорсонгуй гарч одно.)

	 

	Рахмет — За сайхан ээж минь тандаа их баярлаж байна хоёр хүүгийн чинь хурим өлзийтэй боллоо. Таны минь бие лагшин үргэлж тавтай сайхан байтугай. Та бүхэн тавтай сууж найрла даа, бид явъя. Маргааш эрт ажилтай тун аргагүй байна.

	Күлжианы ээж — Зүгээр хүүхдүүд минь, тун зүгээр, ээж нь та нартаа баярлавч баршгүй байна. Ерөөл чинь шингэтүгэй хүүхдүүд минь, явж үзэцгээ дээ хүүхдүүд минь.

	 

	(Хүмүүс Күлжианы ээж, Күлжиан, Дүгэртэй салах ёс хийгээд явна)

	 

	Залуучууд — Буян чинь дэлгэрэг дээ, буурал ээж минь!

	— Жаргалтай сайхан суугаарай!

	— Нас сүүдэр чинь өндөр болтугай!

	— Баяртай сайн! гээд явна.

	Айна — (Танатарыг хараад) Танатар! Заавал хамт явна шүү.

	Танатар — (Бодож) заавал гэнэ ээ! Тэгье. (үлдэнэ)

	Дүгэр — Айна чи, Танатарыг юунд саатуулаад байгаа юм бэ! Наадах чинь бас эр хүн хойно бодсон юм, болсон амраг нь байлгүй яах вэ (Нүд ирмэн инээнэ)

	Танатар — За үгүй чиш, яалаа гэж тийм юм байх вэ!

	Айна — Тийм ээ, тэгэхэд хамгийн чухал нь амьд мэнд явж маргааш нөгөөдөр юу болохыг үзэх шүү дээ. Сайхан юм бүхэн одоо л дөнгөж эхэлж байна гэж бодооч дээ. (Танатарт) чи миний хэлж байгааг мэдэж байна уу?

	Дүгэр — Айна явъя.

	Айна — Танатар бид хоёрыг гэр хүртэл дөхүүлж өгөхгүй юу!

	Танатар — Яах нь байг!

	Айна — Нэг л айгаад байх чинь вэ?

	Танатар — Юунаас тэр вэ!

	Айна — Нөхдийн олон нь сайхан, зам ч амархан хордог юм.

	Дүгэр — Тийм! явъя!

	Xөшиг

	 


ЗУРГААДУГААР ҮЗЭГДЭЛ

	Ногоон дэнж. Нөгөө талд голыг боож цахилгаан станцын барилга барьж дуусжээ. Ажлын үе нь станцыг нээх гэж цэвэрлэх чимэх ажил явж буйг харуулна. Хүмүүс нэг л баяр хөгжилтэй.

	 

	Хөшиг нээхэд ногоон дэнж дээр Рахмет, Феодор хоёр зогсоно.

	 

	Феодор — Би андуураагүй бол Ховд гол танай улсын их голуудын дотор 4-р сууринд ордог байх аа.

	Рахмет — Тийм ээ.

	Феодор — Ховд голыг усны сангийн хувьд ч гэсэн урсгалын нь сайхнаар ч гэсэн чамлаж болохгүй юм аа.

	Рахмет — Үнээн нөхөр Феодор, энэ сайхан голоо өдий болтол дорвитой ашиглаагүй маань бидний л муугийнх байгаа юм.

	Феодор — Та нарыгаа ч бас муу гэж болохгүй л дээ, барьж байгуулж, бүтээж ашиглаж л байна. Хаанаас л бүгдийг нь нэгмөсөн хийж болох вэ л дээ.

	Рахмет — Одоо ч аргагүй л Ховд голынхоо ид шидийг үзвэл ч үзэх ээлж ирж байна даа. Алин ч болгон хүчирхэг тунгалаг мяралзсан мэлтэлзсэн гэж хоосон хөндий магтаж суух вэ!

	Феодор — Таных зөв өө! Энэ хар даа. Бид энэ боолтыг боож тэр усны санг байгуулснаараа барагцаалбал голын усны 50 хувийг хуучин савнаас нь гаргаж, шинэ саваар урсгана. Ингээд тэр усаараа доод зах нь мянгаас доошгүй га газрыг усалж болох юм шиг байна. Урьд нь дураараа ашиггүй урсаж байсан Ховд гол тэгээд газрын цангааг тайлж, жинхэнэ ард олны амьдралын хэрэгцээнд зориулагдана. Их хүүгээс ихээхэн шиг өмчийг таслаад авчихлаа гэж эх Хар-Ус нуур маань гомдохгүй байгаа даа?

	Рахмет — Хар-Ус нуур харин их хүүдээ баярлах байлгүй дээ.

	Феодор — За тэгээд энэ усан цахилгаан станц чинь өч төчнөөн киловатт цагийн хүчтэй болохоор үүгээр зөвхөн танай сум төдийгүй, айл хөрш хэдэн сумууд цахилгаан гэрэлтэй болно, тэгвэл муугүй биз дээ.

	Рахмет — Тийм ээ (бодож) 6—7 сум шугамаа татчихаад манаас гэрэл хүлээгээд байгаа шүү дээ.

	Феодор — Станц ч бэлэн болдгоо боллоо. Одоо юу... сумын захиргааны тушаал хүлээж байна. Асаа! гэхэд гялсхийлгэхэд бэлэн дээ.

	Рахмет — Бэрх их ажлыг бүтээж өгсөн, зөвлөлтийн түмэндээ түүний баатарлаг хүү тандаа ингэж баярлах цаг ирдэг байж дээ! (Мөрөн дээр нь гараа тавина).

	Феодор — Монголын ард түмний сүү шиг ариун цагаан сэтгэлийг зөвлөлтийн хүмүүс үүрд биширнэ.

	Рахмет — Зөвлөлтийн ард түмний өгөөмөр тусламж бидэнд эхийн хайр шиг үнэтэй, хүндтэй. Үүний ачийг хариулахад бид их өртэй шүү, нөхөр Феодор аа! Үүнийгээ монголын ард түмэн хэзээ ч мартахгүй!

	Феодор — Нөхөр Рахмет аа! Ах дүүгийн найрамдалт ариун цагаан тусламжид өр гэх юу байх вэ. Манай найрамдал угаасаа хоёр биедээ үүрд ингэж тус дэм болж явахаар заяагдсан Монгол - Зөвлөлтийн охид хөвгүүдийн цусаар гагнагдсан тийм нандин найрамдал шүү дээ. Энэ станц маань тэр найрамдлын бэлгэ тэмдэг болон Ховд голын эрэг дээр сүндэрлэн гэрэлтэж байх ёстой! (станцын нөгөө тийш зааж) Би тэр хэсэг дээр нэг очъё. Түр баяртай! (явснаа зогтусаж) Юу... би нэг юм мартжээ... Үгүй ер эндхийн загасыг яана аа, өчигдөр би дээрх хоолойноос метр хагас загас барилаа.

	Ямар вэ? Мундаг сайхан хэрэг. Орой станцынхаа нээлтийн дараа таныг би гэртээ урих байна. Алс холын газар байгаа эх орныхоо захиа даалгаврыг биелүүлсний учир, нутгийнхаа усны загасаар хийдэг хамгийн сайхан хоолыг өнөө орой би хийж таныгаа зочлох байна.

	Рахмет — Бэлэгтэй сайхан урилга байна. Заавал очно, Михаил Васильевич минь. Тэгвэл манай энд загас үржүүлгийн газар байгуулж бас болох юм биш биз дээ?

	Феодор — Болохоор барах уу... За түр баяртай, сайхан бүхнийг яривал нэг өдөр байтугай нэг хэсэгтээ барахгүй шүү (явна)

	Рахмет — Тийм ээ! манай найрамдал угаасаа хоёр биедээ үүрд ингэж тус дэм болж явахаар заяагдсан юм шүү. (Алтайн уулсыг харж) Буурал Алтай чамайгаа бид хэдэн үеэр магтлаа магтлаа! Тэгэхэд чи хөмсгөө зангидчихаад л цас дэрлэж мөс дэвсээд л сүхийж байлаа. Одоо ч чиний магнайг бид тэнийлгэх цаг ирж дээ. Алтай аав нь болж, Ховд гол минь хонгор ээж нь болж ард түмэн чинь золтой жаргалтай, үр хүүхэд чинь ёстой л болох цаг ирж дээ. (Ногоон дэнжийг харж) Ай ногоон дэнж минь! Ард олон чамайг ногоон дэнж гэж учиргүй ч нэрлэсэн биш байна шүү! Ард түмэн андуурдаггүй гэдэг үнэн юм даа. Юуны тул ногоон дэнж гэдэг нэр авсныхаа хэргийг үзэх цаг чинь болж дээ.

	 

	(Бекбол ирнэ) 

	 

	Бекбол — Рахмет сайн уу?

	Рахмет — Сайн байна, та сайн уу Бекбол?

	Бекбол — Өвгөн нь дээдсийн өршөөлөөр мэнд л гэлдэрч явна (Эргэн тойрон харж) Энд чинь, чи хүнтэй яриад байсан шиг биш бил үү?

	Рахмет — Үгүй, ганцаараа байсаан. Хүнгүйд ногоон дэнжээ нэгд нэгэнгүй харж, зүрх сэтгэлдээ үзэг харандаагүйгээр үүрд нүдэнд харагдаж явахаар зурж авах гэсэн юм...

	Бекбол — (санаа алдаж) Аргагүй гал голомт минь болсон нутаг даа. Сэртгэр чулуу сэрвэгэр өвсийг нь би тоолон мэднэ гэхэд нэг их дэгсдэхгүй л байх. Одоо их өөр болж дээ. Ховдын гол савнаасаа гарч ингэж амьдралын нуур тогтоон алтан тарианы үрийг тэжээх юм гэж хэн саналаа (бахархана)

	Рахмет — (баяртай инээмсэглэж) Биднээс энэ газрыг яаж харамлаж байснаа санаж байна уу?

	Бекбол — Ном үзсэн, нутаг сахисан хоёр хүний ухааны зөрүү бол тэнгэр газар хоёр шиг байлгүй яах вэ! Би тэгж байснаа санаж байна. Хонийг минь авч хотыг минь харлуулах байтугай дараа нь хотыг минь авахад ч гэсэн, чамайг хэзээ нэг цагт заавал багалзуурдана гэж санаж байсан. Зулзагаа алдсан бүргэд хөх тэнгэрийн өндөрт хөөрөн гараад хөрст газрыг яасхийж харуулдан тэнэдэг билээ. Тэр шиг л юм над санагдаж байсан. Энэ ногоон дэнж ногооноороо биш харин хувхайрсан ухаа толгод шиг үзэгдэхэд, нүд минь халтираад эгц ч харж болохгүй байлаа.

	Рахмет — Санаснаа ний нуугүй ярьсанд чинь баярлаж байна, Бекбол агаа. Таных цөм зөв. Юм тийм л байдаг, байх ч ёстой. (Бодож) үнэндээ энэ дэнж ногоон биш, ухаа өнгөтэй мөртөө яагаад ногоон дэнж нэртэй бол оо вэ?

	Бекбол — Юу л даа, нарны туяа өглөө цаад элгэн хадандаа тусаад цойлон энэ дэнж дээр тусахдаа нов ногоон болж харагддаг байсан юм даа.

	Рахмет — Насаараа энд өссөн танд ногоон болж харагддаг энэ дэнж хувхай болж харагдсан учир юундаа байна даа?

	Бекбол — Мөн дөө, сайн эр бол! Чиний санааг мэдэж байна би! Тэр бол ийм учиртай юм.

	Юу ... газрын чимэг нь нэг бол тариалан, үгүй бол мал шүү дээ. Энэ дэнжийг бүрхэж хонь минь бэлчиж байхдаа энэ дэнж над зун ч, намар ч ногоон болж харагддаг сан. Хонь маань явчихаар хувхай ухаа болж харагдаж байхгүй юу.

	Рахмет — Одоо чин сэтгэлээсээ хэлэхэд танд ямар харагдаж байна?

	Бекбол — Одоо яг өглөөний наран шиг байна. Одоо миний сэтгэлд, зүрхэнд хүүхдүүд нарны гэрэлд толь гялалзуулахад гэрэл цацардаг шиг нэг тийм сайхан гэрэл тусаад байна. Гялалзсан нарны гэрэл хаднаас халтиран ойж, дэнжийг бүр ч сайхан чимээд, ногоон дэнж одоо л нэг нэрдээ зохиж харагдаж байна.

	Рахмет — (баярлан мөрөн дээр нь гараа тавьж) Таных түмэн зөв өө! Бекбол агаа! Ногоон дэнж эндээсээ бүр гоё сайхан гуа үзэсгэлэн харагдана. Зөвхөн зун ч биш өвөл ч ногоон дэнжээрээ л байх болно. Үүнийг тэгж мөнх ногоон болгогч нь тэр хүржигнэгч моторын хүч!

	 

	(Моторын холхон хүржигнэх дуу сонстоно. Холоос хүмүүсийн дуулах ажил хөдөлмөрийн дуу сонстоно).

	 

	Дууны үг нь:

	 

	Аз жаргалыг хүнд өгч

	Алдар цолыг бидэнд хайрласан 

	Ажил хөдөлмөр чиний ач 

	Ариун булгийн ус шиг тунгалаг

	 

	Хүдэр чийрэг булчинт гарт 

	Гүжир ажлын сүр нугарна 

	Бүгдээр нийлсэн олны хүчинд 

	Бүдрэн унахгүй саад ч алга.

	 

	Дэлгэр амьдралыг хүн ард 

	Дээр цагаас хүссээр ирсэн ч 

	Цэлгэр сайхан манай үед 

	Цээлхэн өнгөө олж байгаа юм

	 

	Намын минь ач хайр 

	Нарнаас илүү ивээж байна 

	Сэтгэл зүрхээ намдаа өгч 

	Сэргэлэн цогоо түмэндээ өргөе!

	 

	Бекбол — Рахмет минь, ёстой үнэн. Энэ бол мундаг том хүч юм. «Хөдөлмөр бол хамтруулагч, хамт олон бол наргианч» гэдгийг өвгөн ах чинь одоо л ухаарч байна.

	Рахмет — За Бекбол гуай, холоос ингэж дэмий гөлөрч байхын оронд олныхоо бужигнаж байгаа газар дээр нь очих уу даа!

	Бекбол — Рахмет аа! Ах чинь энэ бужигнаж байгаа олон дээр очих нүүрээр ч барагтай хүн шүү дээ. Тэнд Айна ч бий. Тэр чинь ч бас юу гэх юм бил ээ!

	Рахмет — Яалаа гэж?

	Бекбол — Явъя, замдаа ярья!

	 

	Хоёулаа явна. Ажлын хувцастай Күлжиан, Айна хоёр гарч ирнэ.

	 

	Күлжиан — Чи намайг тос тортог болсон хувцастай явахад "Тост гуай" гэж ирээд л шоолдог байл уу? Өвгөдийг бүү шоол, өөрт чинь ээлж нь ирнэ гэгчээр чамд ч бас ээлж нь ирж дээ.

	Айна — Хи, чи тэрийг хүртэл мартаагүй явах, тэгэхэд миний толгойд чамд хэлсэн тэр үг минь ч алга шүү. Толгой минь ийм хоосноос болж хэчнээн ч будилав даа. Одоо хэр нь ч толгойны минь эргээ гүйцэд гараагүй л байна. Феодор над юмны учрыг ойлгуулах гэж бодох л юм, заах л юм. Би тэрийг нь ойлгодоггүй ... Тэгэхээр дэмий ай яа яа гээд л инээх юм. (Бодож) Энэ сайхан цагт ядахдаа 7-р ангийн боловсролтой байсан бол Феодор гуайг дагаад байвал учир байна санж.

	Күлжиан — Бичиг мэддэг болж байгаагаас хойш гол юмны түлхүүрийг атгаж л байгаа хэрэг дээ.

	Айна — Харин л дээ, юм юм цуглуулаад л оролдож байна. Тоо бодлого гэдэг чинь их ядраах нь ...

	Күлжиан — Чиний хажууд Хумар гэж мундаг нягтлан бий шүү дээ.

	Айна — Хаашдаа л холбоотой дүүрсэн тэр нэрийг над дурсаад яах нь вэ!

	Күлжиан — Яадаг юм бэ?

	Айна — Тэр нэртэй холбогдсоноос хойш ... Юу ч гэх юм билээ дээ. Хүнээ ч алдаж гүйцлээ дээ. Тэгээд ер яадаг ч юм бил ээ?

	Күлжиан — Би юу ч ойлгохгүй юм. Тэгээд та хоёр больё, буцъя гэх нь үү!

	Айна — Бид хоёрын байдал яг одоохондоо, барихад ч хэцүүхэн эвдэхэд ч амархан шувууны үүр шиг л байна.

	Күлжиан — Анхнаасаа чи бидний үгийг авсан бол юунд ийм байдалд хүрэх вэ, одоо бол яагаад ч хөндөж болохгүй шүү дээ.

	Айна — Рысбай, Кулиан хоёрын оруулсан замаас чи татаж гаргалцахгүй юм биз дээ!

	Күлжиан — Би мэдэхгүй...

	Айна — Ногоон дэнж дээр амьдралд минь гялсхийгээд өнгөрсөн тэр нэг мөрөөдөл над эргээд ирнэ гэж би ч заяандаа бодохгүй л дээ. Одоо над өөр нэг хүсэл байна... Жаал юм үзье, суръя.

	Күлжиан — Одоо би комбайн жолоодож сурах гэж оролдож байна. Энэ жил ч газар хагалах, шуудуу малтахаас өөр ажил хийсэнгүй, ирэх жил ч харин бодно ч, зүтгэнэ ч...

	 

	Кулиан гартаа таягтай, толгойныхоо цагаан боолтыг бүр ороочихжээ.

	 

	Күлжиан — Үгүй ер, таягаар яах нь вэ?

	Кулиан — Таяг таяг л байна. (суунгуут) Ёх, зүрх зүрх... Ай бай, ууц нуруу минь. Чулуу өргөөд орхитол нуруу руу нярсхийгээд л явчихсан чинь, хөдөлж ч болдоггүй шүү.

	Айна — Дургүйд хүчгүй гэдэг болж л дээ.

	Кулиан — Чи наян настай эмгэн биш, найман настай балчир биш, хөхүүл хүүхэдтэй биш, очиж ажил хий гээд бригад гэнэ үү саргад гэнэ үү; тэдний л муу сайн юмнууд очиж омогдоод байхаар нь нүдэнд нь ч бол үзэгдье гээд ирсэн чинь энэ дээ. Үгүй энэ улсууд яагаад ингэж ийм их хөлтэй ажилтай болчхов оо. Данх цай аятайхан хуваагаад уучих хүн ч байхгүй л болж дээ,

	Айна — Олон түмэн тийм их хөл хөдөлгөөнтэй болчхож уу, аль чи, хойшоогоо тийм их гүн шидэгдчихээ юу, үүнийг бодож үзсэн үү?

	Кулиан — Иш бодолгүй яах вэ, дүүдэй минь.

	Айна — Ёстой бодсоор байгаад царай нь ийм сүрхий зэвийчхээд байгаа вий.

	Кулиан — Бекбол агаа нэртэй буянтай явахад юм ч ийм байгаагүй л юм сан даа. Цаг өөр болсон юм дог оо.

	Айна — Чухам тэр чинь үнэн. Миний газар дээрх ганц бэргэн чи билээ. Одоо юмыг өнөө маргаашаар хязгаарлаж, өөрийн хар амь, гэрийн хаяагаар тойруулж битгий бод. Цаг өөр сайхан болж байгаагаар л бод, тэгвэл чи энэ өвчнөөсөө ч сална, хов жив хөөцөлдөж, бэлэн хоол харж биеийн амрыг бодож суудгаасаа ч сална, алин болгон ч данх цай эргүүлдэх юм бэ?

	Күлжиан — Тэр үнэн хөрөнгө чинээнд аз жаргал байгаа биш, ариун хөдөлмөрт аливаа сайхан юм байгаа шүү дээ. Одоо чухам ажиллаад байдаг цаг ирсэн шүү.

	Кулиан — Ажил хийх яах вэ, миний бие даанч хариугүй гэмээ, ёо ёо нуруу нуруу!

	Күлжиан — Айна цаг дөхөж байна.

	Айна — (Кулианд) одоо хаа очих нь вэ!

	Кулиан — Харилгүй болохгүй, гэрт хүн байхгүй бэргэн бас бие нь таг.

	Айна — Гэр лүүгээ битгий зүтгээч ээ! Гэрт хүн бий, эмч ч олдоно.

	Кулиан — Иш та нар минь, яажшуу хүний зовлонг ойлгодог болно доо. Өтлөх нас, өвчин зовлон тойрч гарахгүй шүү.

	 

	Ёолсоор явна. Тэр хоёр хойноос нь харна.

	 

	Күлжиан — Үүнийг ч чи бид хоёр хэвтэн идэж хивэн таргалахаас нь салгаж чадахгүй дэг ээ.

	Айна — Хуурах мэхлэх, хов жив хөөцөлдөхөөр хамаг амьдрал нь өнгөрч байгаа юм. Ямар ч сайхан алт шиг үг хэлээд таг шүү.

	 

	(Тэр хоёр явна. Рахмет, Жанаат, Дорж, Хумар нар гарч ирнэ)

	 

	Рахмет — (Жанаатад) тэгж аахар шаахар юм ярьж ажил уяж байхын хэрэггүй юм болохоор ширүүхэн эршүүдхэн ярьчихсанд та нэг их юм бодоогүй байгаа.

	Жанаат — Бодлоо гээд ч яах вэ, бодоогүй гээд ч яах вэ, би бодохдоо олны ашиг тустай ажилд саад болох нь бүү хэл, энэ ашиг тустай ажлыг чинь үүсгэлцэж эхэлсэн хүн л гэж өөрийгөө боддог байсан юм сан.

	Рахмет — Тэр үнэн, таны тэр ариун сэтгэл тавьж хийлцсэн бүхний чинь бид хүндэлж байна. Гэхдээ сэдэвлэж үүсгэлцсэнийг чинь ард олон бүтээсэн юм шүү. Ард түмэн гэдэг агуу агаад гайхамшгийг цогцолсоор ирсэн, хойшид ч цогцолно.

	Жанаат — Хоёр хуцын толгой нэг тогоонд багтахгүй гэдэг үг бий. Одоо би цааш нь тэвчиж чадахгүй, ямар ч л байсан Дорж бид хоёрыг салгаж өгөөч Рахмет нөхөр өө!

	Дорж — Жанаат гуай, та бид хоёрын хооронд ингэтлээ сүйдтэй юм болоогүй шүү дээ. Хумарт үзтэл сүүдэртэй тал байна. Түүнийг нь өөрт нь мэдүүлье. Бурууг мэдэж аваг, сайн хүн болог л гэж бодсон юм.

	Xумар — (Гэнэт) Ай мөн, сайн хүн болгох гэхээрээ хүнийг гүтгэдэг юм вий.

	Жанаат — Дорж оо! Чи миний занг мэднэ. Би ямар ч юман дээр өөрийнхөө хэлснээр зогсдог шүү дээ. Чи намайг тэгж шийдвэртэй зогссон зам дээрээс минь хөдөлгөх гэж байгаа бол бид хоёр, ер нь ширүүхэн үзэлцэхээс өөр замгүй болох нь...

	Рахмет — (Бодож) Нөхөөд юу болж байна. Эвлэрвэл - нэгдэл, нэгдвэл - амьдрал. Эвдэрвэл - сарнил, сарнивал - сүйрэл гэдэг үг бий шүү. 2000 төгрөгийн дутагдалтай Хумар зүй ёсоор холбоотой байхад та хөндлөнгөөс нь ингэж оролцох ямар учир байна? Дорж ч болтугай зүй ёсоор ярих эрх үүрэгтэй айлыг хариуцсан эзнийхээ ёсоор ярьж байна. Доржийнх ч зөв. Тэгэхэд та яагаад тэр бүхэн рүү орж, ажлын эрч хүч, олны бодол хүслийг сулруулах гээд байна?

	Жанаат — За, за намайг хялайж, Доржийг долигонож л бай л даа. Чиний хэзээний тийм зантайг би ямар мэдэхгүй юм биш дээ. Чи Доржийг түшихэд би Хумарыгаа өмгөөлөх эрхтэй юм аа.

	Рахмет — Хүүгийнх нь гэмт хэргийн төлөө эцгийг нь зэмлэхгүй. Та ч гэсэн, хүү чинь ч гэсэн дор дороо улсын өмнө хүлээсэн үүрэгтэй, түүнийгээ цалгардуулбал ч зохих гэм буруугаа хүлээх учиртай юм шүү.

	Хумар — Уухай бүр байчхаад гэмт хэрэг болсон уу? Ёстой харин улаан цайм гүтгэлэг байна, гүтгэгч нь Дорж

	 

	Сэргийлэхийн офицер Даулет ирнэ. Боодолтой хоргой торго барьжээ. Жархан ч дагаж ирнэ.

	 

	Даулет — (Ёсолж) Үйл бүттүгэй нөхөд өө!

	Рахмет — Баярлалаа нөхөр Даулет!

	Даулет — Танай нэг залууг бид баахан ажлыг нь алдуулчихлаа. Гэвч тэр явдал ийм залуу хүнд гэм хор болохгүй харин ч цааш цаашдынх нь хэрэг явдалд том сургамж болсон. Тэгээд бид залууг чинь авч ирлээ. Ажил хэрэг, амьдралаа үргэлжлүүлэг, үүнд эргэлзэх юм байхгүй. Харин танай залуугийн тусламжтайгаар саяын гарсан хэрэг явдлын жинхэнэ эзнийг илрүүллээ. Энэ хэргийн эзэн нь Хумар байна!

	 

	Дүгэр гарч ирснээ Жарханыг гайхан зогсоно. Жархан инээмсэглэнэ.

	 

	Дүгэр — Жархан! нөхөөд Жархан маань иржээ. Жархан! Жархан! (тэврэлдэнэ)

	Жанаат — Чимээгүй

	Рахмет — Зүгээр, залуу улсын ёс!

	Даулет — Зөв! Ингэж л уулзах ёстой

	Хумар — Гүтгэж байна, гүжирдэж байна! (бархиран газар сууна)

	Даулет — Энэ бол хоршооноос хулгайлсан барааны чинь хагас! Рысбайн гэрээс олдсон юм. Бусдыг нь Хумар залуу сайхан эхнэр авах хэрэгтээ зарцуулжээ. Үнэн биз дээ?

	 

	(Хумар амандаа үглэн толгойгоо базална)

	 

	Жанаат — Хоршоог тоногч нь миний Хумар гэж үү? Та нар ёстой эвссэн хуйвалдагчид!

	Даулет — Та сэтгэлээ уудам байлга! Хумар яг өөрийнхөө гараар хийлгээгүй...

	Хумар, Жанаат хоёр — Тэгээд?!

	Даулет — Жаахан аядаарай, бүү яарч тэвдэцгээ. Хумар хоршооны манаачийг мөнгөөр хахуулдаж тэр нь цонхоор орж, Рысбай барааг дамжуулжээ. Рысбай ч энэ тухайгаа нэгд нэгэнгүй хүлээсэн, ийм тодорхой юманд та бүхэн яаран уулгалдах хэрэггүй шүү дээ. Хумар, ямар ч гэмгүй гэнэн цагаан, ариун сэтгэлтэй Жарханы ажил амьдралд хувийн жаргалыг бодож ийм урхи татжээ.

	Xумар — Худлаа! Түмэн худал, нүдээ алдсан муу хар хог новшнууд! Түй!

	Даулет — Манаач ч тантай нүүрэлдэхэд бэлэн байна. Гэвч энд нүүрэлдсэнээс газар дээр нь илүү зохимжтой биз дээ. Та надтай цуг яв даа. (Рахметэд) Танатар бий юу?

	Рахмет — Бий!

	Даулет — Одоо тайван ажлаа үргэлжлүүл! Тэгэхдээ улам сайн, улам сэрэмжтэй бай гэдгийг дамжуулж өгөөрэй.

	Рахмет — Баярлалаа Даулет нөхөр!

	Даулет — Явъя Хумар!

	 

	Тэр хоёр явна.

	 

	Күлжиан — (ирж) Жархан! (баярлан уулзана) 

	Рахмет — Тийм ээ, төр түмэн нүдтэй! Бүх хэргийн гогцоог зүй ёсоор тайллаа. Энэ чинь нэг үзүүр нь хуучны үлдэгдэлтэй нөгөө үзүүр нь шинэ үеийн бэртэгчний бузар булай явдалтай холбоотой айхтар хэрэг байсан юм даа. Өнгөт цэцгийн дотор хогийн ургамал ч болтугай иймэрхүү янзтай ургадаг байна. Ингээд л ирэхээр сонор сэрэмж өндөр ухамсар аргагүй л хэрэгтэй байгаа юм шүү.

	Жанаат — (Хумарын явсан зүг рүү харж) Хүү минь, аав нь төөрөгджээ. Чи төөрүүлжээ. Би гэнэджээ. Чи гэнэдүүлжээ. (тойрон зогсож байгаа олонд хандаж) Бүгдээр намайгаа бодоорой! Бүх юмны учрыг би одоо л олж эхэллээ. Толгой дээгүүр хараа холч явах цаг ирсэн! гэж нөхөр Рахмет чи над нэг удаа хэлсэн билээ. Одоо тэр үг чинь миний цээжинд юм бүхнээс тодхон санагдаж байна.

	 

	Танатар гүйн ирнэ.

	 

	Танатар — Жархан ах!

	Жархан — Танатар! (тэврэлдэнэ) хонь минь цөм тоо ёсоороо юу!

	Танатар — Яг ёсоороо!

	Жархан — Тарган байгаа биз?

	Танатар — Ууланд хариулахдаа олон л иргэний сүүл өргөх болно гэдгийг мэдээрэй!

	Хүмүүс — Үнэн Жархан минь, Танатарынхаа үгэнд итгээрэй!

	Жархан — Итгэлгүй яах вэ, ах дүү нар минь! Та бүхнийгээ итгэхгүй бол хэндээ итгэх вэ! Ард олондоо халуун хайртай, ажил хөдөлмөрт үнэнч хайртай, ачит нам засагтаа хязгааргүй итгэж түшиж явдгийнхаа эрхэм сайхан хувь учралыг үзлээ.

	 

	Феодор ирнэ.

	 

	Феодор — Нөхөр Рахмет, журамт нөхөд өө! Гэрлээ өгөх болжээ.

	Рахмет — Тийм ээ, орой ч болох нь, гэрлээ өгье.

	Хүмүүс — Тийм ээ, гэрлээ үзье! Харъя!

	 

	Цахилгаан дэн гялсхийн асна. Хүмүүс баярлан шуугина. Алс холоос ард олны хайр баярын яруу сайхан дуу хангинан цуурайтаж, тэр дуу улам хүчтэй болж, дуулагчид нь улам олон болсоор олон арван хүн гарч ирнэ.

	 

	Рахмет — 

	Хайрт ах дүүс минь харцгаа, 

	Хан буурал Алтай минь сонс оо! 

	Үеийн үед бидний жаргал, амьдралыг 

	Үзэсгэлэн сайхнаар гийгүүлж байх 

	Итгэлт найрамдлын гэгээн зул 

	Ильичийн минь гэрэл аслаа! 

	Ногоон дэнжээ харцгаа, нөхөд өө! 

	Номин саруул туяа татаж байна! 

	Монгол-зөвлөлтийн ах дүүгийн найрамдал 

	Мөнхжин үүрд бэхэжтүгэй! 

	Баярлалаа нөхөр Феодор!

	 

	Ард түмний баясгалант дуу!

	 

	Xөшиг

	 

	Төгсөв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1965 оны хэвлэл “НОГООН ДЭНЖ (Баян-Өлгийн зохиолчдын бүтээл)” номын Хэвлэн нийтлэлийн мэдээлэл

	МОНГОЛЫН ЗОХИОЛЧДЫН ХОРОО

	 

	НОГООН ДЭНЖ

	(Баян-Өлгийн зохиолчдын бүтээл)

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО

	Улаанбаатар—1965 

	 

	Редактор С. Дашдооров, Б. Бааст 

	 

	Техник редактор Б. Лхамсүрэн 

	Хянагч Д. Болд, Г. Ханджав

	 

	Хэвлэлтэд 1965 оны 9-р сарын 15-ны өдөр.

	 

	Цаасны хэмжээ 70x108 1/32. 

	Хэв. хуудас 8,5 

	Хэв. нэгж хуудас 11,9

	 

	Хэвлэсэн тоо 8000

	 

	А—21340. 

	Зах. №453

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 2

	
Заметки

		[←1]
	 Туйнагтах — нутгийн үг, саа сүүдэр дайрсан гэж тоглон хэлж байна (Орчуулагч)

